
  Xalqimizning ma’naviy olami shakllanishi va taraqqiy etishda, XVI asrda yashab ijod etgan allomalar, ulkan qomusiy ilm egalarining qoldirgan boy ijtimoiy-siyosiy, ma’naviy meroslari o‘ziga xos xususiyatlari bilan ajralib turadi. Ularning qarashlarida milliy va va umuminsoniy kadriyatlarning uyg‘unligi yaqqol sezilib turadi.

  MUQADDIMA


  Xalqimiz o‘z milliy mustaqilligini qo‘lga kiritgach, o‘tgan davr ichida hayotimizning turli sohalarida maqtovga loyiq muhim o‘zgarishlar ro‘y berdi. Bunga ma’naviy yo‘nalishdagi ishlar yaqqol misoldir. Buyuk ajdodlarimiz qoldirgan boy ma’naviy merosga, milliy va diniy qadriyatlarimizga, an’ana va urf-odatlarimizga bo‘lgan munosabat tubdan o‘zgarib, ularni o‘rganish, qayta tahlil qilish va tiklashga bo‘lgan qiziqish ham ortib bormoqda.


  Mustaqillik ma’naviyati va milliy istiqlol g‘oyasining jamiyatimizda yashayotgan barcha qatlamlar qalbiga chuqur singib borishi, keng tomir otishi va rivojida xalqimiz yaratgan boy ma’naviy merosni har tomonlama sinchiklab o‘rganish, undan ijodiy foydalanish muhim ahamiyat kasb etadi. Chunki bu meros milliy istiqlol mafkurasining, shakllanayotgan va yuksalayotgan mustaqillik ma’naviyatimizning ildizi, manbasi, o‘q tomiri hisoblanib, uning o‘ziga xos xususiyatlarini, mazmun-mohiyatini belgilab beradi.


  Markaziy Osiyo xalqlarining buyuk farzandlari bo‘lmish Forobiy, Beruniy, Ibn Sino, Imom Buxoriy, Imom at-Termiziy, Yusuf Xos Hojib, Amir Temur, Nizomiddin Shomiy, Burxoniddin Marg‘inoniy, Ahmad Yassaviy, Mirzo Ulug‘bek, Navoiy, Bobur va boshqa ko‘plab olimu-fuzololar, siyosat arboblari insoniyat yaratgan ma’naviy boylikka o‘zlarining salmoqli xissalarini qo‘shganlar. Ma’naviy taraqqiyotda buyuk salaflari qatori o‘rin tutadigan, ammo sobiq sovet tuzumi doirasida bir yoqlama, tor yo‘nalishda, zamonaga moslab o‘rganilgan ajdodlarimiz ham talaygina. Ana shunday siymolardan XVI asrda yashab ijod etgan mutafakkir-shoir siyosatshunos ajdodimiz Podshoxoja va allomalarimiz Maxdumi A’zam, Shayx Xudodod Vali, Majlisiy va Ubaydiylar qoldirgan ijtimoiy merosni o‘rganish, ularning jamiyat ma’naviy taraqqiyotidagi tutgan o‘rinlarini ko‘rsatish va ijodini falsafiy tahlil qilishga yo‘naltirilgan maqsad ushbu qo‘llanmaning ilmiy-nazariy qiymatini belgilaydi.


  Milliy istiqlol mafkurasining mazmun-mohiyatini tushuntirish, uning asosiy g‘oyalarini yoritish, vatan ravnaqi, yurt tinchligi, xalq farovonligi, komil insonni tarbiyalash, jamiyatda ijtimoiy hamkorlikni, millatlararo totuvlik va diniy bag‘rikenglikni qaror toptirish masalalariga alohida e’tibor qaratilganligi ham muhimdir.


  Ushbu qo‘llanma yosh avlodni milliy va umuminsoniy qadriyatlarga sodiq, yurtparvar va xalqparvar qilib o‘stirishda, ularga milliy istiqlol g‘oyalari ruhida ta’lim va tarbiya berishda nazariy va amaliy jihatdan muhim ahamiyat kasb etadigan manbalar qatoridan o‘rin olishi mumkin.


  N. IBROHIMOV


  O‘zR FA akademigi


  Ajdodlar o‘giti



  Aftidan bugungi kunda xavfsizlik va barqarorlik yo‘lida paydo bo‘layotgan tahdidlarga tegishli munosabatda bo‘la olishning o‘zigina yetarli emas. Mavjud xavf-xatarlarning tabiatini to‘g‘ri tushunib yetshimiz kerak. Ularning manbalari va o‘zaro aloqala-rini vaqtida aniqlashimiz darkor. Jamiyatda barqarorlikni saqlash shart-sharoitlarini belgilab olshimiz va ulardan samarali foydalanshimiz zarur. O‘zbekiston Respublikasining barqaror va sobitqa-damlik bilan rivojlanishi shularga bog‘liqdir.


  Islom Karimov


  Tahdidli ijtimoiy-siyosiy vaziyatni vujudga keltiruvchi turli xavf-xatarlar hamda ularni bartaraf etish muammosi buyuk ajdodlarimizning siyosat ilmiga doir fikrlarida va xulosalarida aksini topgan. Tahdid omiliga nisbatan ilmiy munosabatning shakllanishi o‘zining boy tarixi va madaniyati bilan ajralib turgan Turon, Turkiston xalqining uzoq asrlik o‘tmishi bilan bog‘liqdir.


  Prezdentimiz I.A. Karimov takidlaganidek, siyosiy aql-idrok bilan manaviy jasoratni, diniy dunyoqarash bilan qomusiy bilimdonlikni o‘zida mujassam etgan buyuk arboblar o‘lkamizda ko‘p bo‘lgan.


  Tahdidni yuzaga keltiruvchi manbalarning ildiz otmasdanoq bartaraf qilish, unga nisbatan doimo ogoh, hushyor bo‘lishlik, g‘ofillikka, loqaydlikka, siyosatda farosatsizlikka yo‘l qo‘ymaslik haqidagi fikrlar alloma ajdodlarimizning siyosiy tafakkuridan o‘rin olgan muhim jihatlar edi. Mamlakatimiz rahbari I.A. Karimovning «O‘zbekiston XXI asr bo‘sag‘asida: xavfsizlikka tahdid, barqarorlik shartlari va taraqqiyot kafolatlari» nomli fundamental asarida buyuk mutafakkir Abu Nasr Forobiyning «Davlatni aql-idrok bilan boshqarish xalq boshiga tushgan xavf-xatarni kamaytrish va bartaraf etishdan iboratdir», - degan hikmatli fikrlarining alohida takidlab o‘tilganligi ham bejiz emas.


  Buyuk ajdodlarimiz nazdida yurtga bo‘ladigan ichki va tashqi xavf-xatarlarga nisbatan ogoh bo‘lishlik eng muhim tamoyil darajasiga ko‘tarilgan hamda bu holat tahdidlarning oldini olishning asosiy shartlaridan biri deb hisoblangan.


  Masalan, Yusuf Xos Xojibning «Qutag‘du bilig» asarida ta’kidlanganidek: «Beklik muqaddaslik va poklikni talab etadi. Hushyorlik, sergaklik u qo‘ygan talablar qatorining boshida turadi.


  Bek sog‘, hushyor, sergak bo‘lishi lozim. Ular g‘ofil bo‘lsa, balo yondoshadi. Qaysi bek hushyor bo‘lsa, elini mustahkamlaydi, yov bo‘ynini yanchib, uning ustiga balolar yog‘diradi. Yov bo‘ynini yanchib tashlashni istagan kishi tunda ham qulog‘ini sog‘-hushyor tutishi lozim. Hushyorlik tufayligina yovni yengish mumkin. G‘ofillik beklik bog‘ini buzadi».


  Abu Nasr Forobiy nazdida mamlakatga xavf soluvchi balo-ofatlarning oldini ola biladigan, agar basharti shunday ofatlar yuz bergan taqdirda, zudlik bilan uni bartaraf qilish chora-tadbirlarini ko‘ra oladigan mamlakatgina fozil, «ijobiy» deb hisoblangan. Bunday imkoniyatga ega bo‘lmagan yoxud shunday bo‘lishiga harakat qilmaydigan, tahdid omiliga nisbatan loqaydlik, mudroqlik kasaliga mubtalo bo‘lgan mamlakatlarni ulug‘ alloma Fozillar shahrining ziddi, yani «johillar, benomuslar, beqarorlar shahri» deb ataydi.


  Forobiy millatining ko‘nikmalarida noo‘rin va begona mafkuralar ta’siriga javob qaytara oladigan hamda jamiyatni barqaror rivojlantirish uchun o‘z mafkurasi, jipslashtruvchi milliy g‘oyasiga ega bo‘la oladigan mamlakatnigina fozil hisoblaydi.


  Jaloliddin Davoniy esa yurt xavfsizligini davlat siyosatining bosh yo‘nalishiga aylantirish, uni jamiyatga singdirib borish g‘oyasini ilgari suradi. Ulug‘ o‘tmishdoshlarimiz mamlakatga bo‘ladigan turli xavf-xatarlarni ijtimoiy hodisa ekanligidan kelib chiqib saltanat boshliqlarini, davlatni xavf-xatarga doimo javob bera olishga tayyorligini davlatni idora etishdagi mukammallik belgisi deb hisoblaganlar va bu o‘rinda siyosiy xavfga nisbatan, davlat boshqaruv tizimida yalpi boxabarlik holatini qaror toptirish masalasiga katta etibor berganlar.


  Jumladan, Amur Temur o‘z saltanatini idora etishda barcha voqea-hodisalar, ijtimoiy-siyosiy jarayonlardan yetarli darajada boxabar bo‘lib turish bilan bog‘liq masalalarga alohida o‘rin ajratgan.


  Real xavf-xatarlarni oldindan ko‘ra bilish, uning qanchalik xavflilik darajasini aniqlash maqsadida buyuk sohibqiron muntazam, uzluksiz ishlovchi, o‘z davri darajasidagi axborot tizimini shakllantirishni bosh vazifa qilib qo‘ygan edi: «Har bir mamlakat ahvoli, sipohu raiyat kayfiyatini, turush-turmu-shini, qilish-qilmishlarini, bular o‘rtalaridagi aloqalarini yozib, menga bildrib turush uchun diyonatli, to‘g‘ri qalamli kishilardan voqenavislar belgiladim», - deyiladi Temur tuzuklarida. Amir Temur mamlakat ichkarisida ham, tashqarsida ham bo‘layotgan har bir katta-yu kichik xabarni o‘ziga yetkazishlarini talab qilgan va buni xavfsizlikni muhim chorasi deb hisoblagan hamda saltanat barqarorligiga qaratilgan chora-tadbirlarni ko‘rishda mablag‘larni ayamaslikka da’vat qilgan.


  Buyuk allomalarimiz jamiyatga nisbatan davr o‘rtaga qo‘yayotgan talablar mohiyatini anglab yetishga intilib kelganlar. Bu o‘rinda tahdidli siyosiy vaziyatning kelib chiqishiga sabab bo‘luvchi ichki omillarning tahlili hamda chiqarilgan xulosalar ularning faoliyatida alohida o‘rinni egallaydi. Jumladan, davlat siyosatidagi sog‘lom fikrlilik, uning davr muddaosi bilan hamnafas bo‘lishiga doir masalalarga hal qiluvchi o‘rin ajratilgan. Bunda saltanat rahbari tomonidan o‘z zimmasiga zamon yuklagan burch va mas’uliyatni chuqur anglab yetishga, raiyat tinchligi, omonligini saqlash uchun murakkab jarayonlar tizimini qo‘ldan bermaslikka intilishi, davlat rahbarining butun fikru zikri jamiyatda tinchlik va osoyishtalikni saqlashga xizmat qiluvchi vositalarni axtarishga qaratilmog‘i kerak degan, xulosalarni chiqarganlar.


  Buyuk allomalar mustabid siyosatni, aholiga jabru zulm o‘tkazishni jamiyat hayotiga halokatli tahdid soluvchi, ko‘pgina qurbonlar va fojealarga sabab bo‘luvchi, oxir-oqibatda davlat kuch-qudratining barbod bo‘lishiga olib keluvchi omil deb hisoblaganlar. Jumladan, Husayn Voiz Koshifiy o‘zining «Axloqi Musiniy» nomli asarida ta’kidlaganidek, «Adolat eng yaxshi fazilat, adolatsizlik esa eng yaramas va tuban xatti-harakatdir. Zulm va adolatsizlikning oqibati mamlakatning zavolga uchrashidir».


  Rahm-shafqat, muruvvat, odamiylik kabi fazilatlarni doimo ulug‘lab, madh etib kelgan buyuk ajdodlarimiz insonni jamiyatning eng oliy qadriyati deb bilganliklari bois, inson haq-huquqlarining poymol etilishi hodisasini haqli ravishda mamlakat, saltanat asoslarini buzilishi bilan tenglashtirganlar va ijtimoiy adolat tamoyillarining buzilishi, hokimiyat turli pog‘onalaridagi amaldorlar zolimligi jamiyatda tanglik holatini vujudga keltirishi, natijada ijtimoiy ziddiyat va noroziliklarning kelib chiqishi haqida doimo ogohlantirib kelganlar.


  Ulug‘ ajdodlarimiz ijtimoiy ziddiyatlarning marifiy yechimini topishni mamlakatga nisbatan bo‘ladigan xavf-xatarlarning oldii olish va bartaraf qilishning bosh vositasi deb bilganlar. Siyosiy va ijtimoiy adolat hamda unga muntazam ravishda rioya qilib borishga intilish mazkur vosita mohiyati-ni tashkil qiladi. Bunda buyuk o‘tmishdoshlarimiz siyosatdagi axloq masalasiga e’tiborini qaratganliklarini va siyosatda axloqning bosh mezoni qilib adolat va ezgulik kabi qadriyatlarni olganliklarini alohida ta’kidlash lozim. Shu bois, ular barqarorlik, tinchlik, raiyat orasidagi o‘zaro totuvlik va jipslikni saltanatni ushlab turuvchi asosiy poydevor sifatida ko‘rganlar. Siyosiy adolat jamiyat taraqqiyotining negizi hisoblangan.


  Nizomiddin Shomiyning «Zafarnoma»sida keltirilgan ma’lumotga ko‘ra, Amur Temur bir kuni o‘z ulomolariga «O‘tgan asrlardagi ulamolar sultonlarga yaxshilik va adolat bobida yo‘l ko‘rsatganlar, sizlar nega menga rahnamolik qilmaysizlar va men bajarishim vojib va lozim bo‘lgan narsalarni menga aytmaysizlar», - degan. Bunga javoban ulamolar «Xudoga shukurki, sohibqiron hazrat, o‘zlari hammaga yaxshi yo‘lni o‘rgatadilar, bizlarga o‘xshaganlarning nasihatlariga ehtiyojlari yo‘qdir», -dedilar.


  O‘sha majlisda Amir Temur bir guruh diyonatli, sofdil olimlarni to‘plab, ularni mamlakatning turli chekkalariga yuborish haqida amr etgan: «Toki ular tayin etishgan tomonga jo‘nab, mamlakat ishlarining tagiga yetsinlar, agar bironta mazlumga zulm yetgan bo‘lsa yoki biron ojizga zo‘ravonlik ravo qilgan bo‘lsa, zarar tikonini mazlumlar oyog‘idan chiqarib, ulardan zo‘rlik bilan olingan narsa isbot qilinsa, o‘sha tomonda bo‘lgan xazina molidan ularga qaytarib bersinlar, bo‘lgan ahvolni yozib olib qaytsinlar va arz izzatgohiga yetkazsinlar, toki bundan keyin u qoidalarni ulardan yiroqlashtirsinlar».


  Buyuk bobokalonimiz davlat boshqaruvi jarayonida o‘z amirlarining va amaldorining xalqqa nisbatan nohaq zulm yetkazib qo‘ymasligi ustida doimo tashvish chekib yashar, makr, zulm, riyokorlik kabi salbiy holatlarni saltanat siyosatini obro‘sizlantiruvchi, unga xavf soluvchi asosiy qusurlar deb hisoblar edi.


  Amir Temur ijtimoiy siyosati raiyatga iqtisodiy yengilliklar berish orqali mamlakatda ijtimoiy tinchlikni va jipslikni mustahkamlashga, aholi o‘rtasida saltanatga sadoqat ruhini yuqori darajada saqlab turishga qaratilgan edi. Mamlakat ahlining sadoqatga asoslangan ijtimoiy va siyosiy kayfiyati esa saltanatga bo‘ladigan tahdidli xavf-xatarlarni tizginlab turuvchi muhim omil bo‘lib xizmat qilgan.


  Sheriyatimiz sultoni, buyuk donishmand va siyosat arbobi ulug‘ ajdodimiz Alisher Navoiy asarlarida ham jamiyat va uning xavfsizligiga tahdid bo‘lishi, rahna solishi mumkin bo‘lgan jihatlarga alohida katta e’tibor qaratilgan.


  Navoiy bobomiz ushbu masala nafaqat shoir, faylasuf sifatida, balka davlat arbobi nuqtai nazaridan ham yondashganligi bois nihoyatda mukammal, siyosiy jihatdan teran xulosalarni chiqarganlar.


  A. Navoiyning siyosiy-ijtimoi qarashlarida jamiyatga nisbatan tahdid omillari ularning manbalari, oqibatlari hamda bartaraf qilish yo‘llari uzviy bog‘liqlikda ko‘riladi.


  Masalan: «Farhod va Shirin» asaridagi quyidagi xulosalar fikrimizning yorqin dalilidir:


  Erursen shoh- agar ogohsen sen,


  Agar ogohsen sen- shohsen sen.


  Buyuk bobomiz nazidida mamlakatning tinchligi, xavfsizligining asosida ijtimoiy adolatga qatiy asoslangan siyosat turadi. Raiyyatga jabru-sitamlar yetkazish, noinsoflik qilish holatlari, uning fikriga ko‘ra ichki taxdidni keltirib chiqaruvchi asosiy manbalardir.


  Navoiyning «Navodir ush-shabbob» asarida aytilganidek:


  Yuz jafo qilsa manga, bir qatra faryod aylamon,


  Elga qilsa bir jafo, yuz qatra faryod aylaram.


  «Mahbub ul-qulub» asarining «Vuzaro (vazirlar) zikrida» faslida yozadi:


  «Bu zolimlar (vazirlar) - mulkni (mamlakatni) barbod berguvchilardir va mulk ahli yig‘ishtirg‘onlarin yitirguvchilardir. Avlo (yaxshisi) ulkim, bular zikrida kishi xoma (qalam) surmag‘ay va bu xomadek qora yuzliklar otin qalam tiliga kelturmagay. Zahr berib o‘ltirguvchi tabib - bularning holig‘a mushobihdir (o‘xshashdir) qariyb.


  Bu ikki xayldan har biri bir af’i (katta zaharli ilon), shohg‘a vojibdur bularning daf’i. Bular jumlasi (hammasi) chayonlar, xaloyiqqa yetkurur ziyonlar.


  Shu bois, mamlakatimiz rahbari I.A. Karimovning «Ogoh bo‘ling odamlar!» - degan da’vati hamisha bong urgandek yangrab turishi kerak. O‘z mustaqilligimizni, tinchligimizni, jamiyatda millatlar va fuqarolar o‘rtasidagi totuvlikni asrash o‘z erkimizni qanday tasarruf etish, uni bugungi murakkab dunyodagi haddan ziyod xavf-xatarlardan saqlash har birimizga bog‘liqdir. Buyuk ajdodlarimizning adolat, hushyorlik asosida mamlakatni idora etish el barqarorligini ta’minlovchi asosiy tayanch ekanligi to‘g‘risidagi fikrlari mavjud vorisiylik va hamohanglik bugungi kunda mamlakatimizning sobitqadam rivojlanishining asosi bo‘lib xizmat qilmoqda.


  Bu o‘rinda shuni alohida ta’kidlash lozimki, Prezidentimiz tomonidan ilgari surilgan «Tarixiy xotirasiz kelajak yo‘q» g‘oyasining zaminida bugungi jamiyatimizni yangilashda, uni turli xil dushmanlarning kirdikorlaridan himoya qilishda xalqimzga kuch-madad beradigan aynan ana shunday asoslar haqida gap boradi. Zero «Yaqin o‘tmishimizning yana bir sabog‘i shuki millat, davlat, jamiyat taqdiri hal bo‘layotgan pallada o‘zligimizni anglash, manaviy ildizlarimizni unutmaslik katta ahamiyatga ega».




  AJDODLAR MEROSI



  


  Markaziy Osiyo tarixida siyosiy aql-idrok

  bilan ma’naviy jasoratni, diniy dunyoqarash

  bilan qomusiy bilimdonligini o‘zida

  mujassam etgan buyuk arboblar ko‘p bo‘lgan.


  Islom Karimov


  


  Podshoxoja


  Sayyid Podshoxoja bin Abdulvahhobxoja shoirning to‘liq ismi bo‘lib, Xoja uning taxallusidir. Podshoxoja 1480 yili Niso shahrida dunyoga kelgan. Otasi Abdulvahhobxoja o‘z davrining yetuk shayxlaridan bo‘lib, Sulaymonxojaning sharif o‘g‘lidir. Ularning kelib chiqishi Zangi Otaga borib taqaladi. Abdulvahhobxoja yuksak fazilatlarga ega bo‘lgan, bilimdon mashoyix bo‘lib, forsiy va turkiy tillarda malohatli she’rlar bitganlar, fasohatli so‘zlar aytganlar.


  U dastlab otasi qo‘lida, so‘ngra Niso va Marv madrasalarida ta’lim olgan. Ijtimoiy faoliyatini temuriyzodalardan Niso viloyati hukmdori Kepak Mirzo hukumatida 1496 yili yozida sadrlik (yer o‘lchovi) bilan boshlagan. Uning ijodi erta boshlanib, 1508 yili Niso va Obivard viloyatlari shayboniylar tomonidan zabt etilganda, Xoja yetuk shoir va adib sifatida tanilgan edi. Shu yili Shayboniyxon urushdan qaytayotganida Nisoda to‘xtab, Podshoxojani Durun viloyatiga hokim qilib tayinlaydi. Shayboniyxon o‘limidan keyin Podshoxoja mamlakat ichkarisiga dastlab Samarqand va sal keyin Buxoroga kelib vatan tutadi. 1514 yilgacha Temur Sulton, keyin oz vaqt Ko‘chkinjixon xizmatida bo‘lib, 1515-1516 yillardan e’tiboran Karmana hokimi Jonibek Sulton hukumatida jumlatulmulk, sadrlik lavozimlarini boshqaradi.


  U 1529 yili Buxoro hukmdori Ubaydulloxonda (1529 yil oktabr - 1530 yil yanvar) shayxulislomlik vazifasida turadi.1534 yili Ubaydulloxon Nishopurga kelganda Balx hokimi Kiston Qaro undan Podshoxojani Balxga yuborishni so‘raydi. Shundan so‘ng Podshoxoja Balxda avval sadrlik, ko‘p o‘tmay esa shayxulislomlik vazifasini yurgizadi. 1543 yili hokim Kiston Qaro ruhiy kasallikka chalinib, begunoh kishilarga zulm o‘tkaza boshlaganda badnom bo‘lib qolishni istamagan Podshoxoja o‘z vazifasidan ketishga majbur bo‘ladi. Podshoxoja 1547 yili Buxoroda vafot etadi va Bahovuddin Naqshband maqbarasi yonida dafn qilinadi.


  Podshoxojaning bizgacha «Miftoxul-adl» (1508-1510 yillar) nomli (Temur Sultonga atalgan), «Gulzor» (1538 yil) (Kistan Qaro Odilga bag‘ishlangan) falsafiy-axloqiy asarlari va Jonibek Sultonga atalgan «Maqsadul - atvor» (1514-1520 yillar) axloqiy didaktik dostoni hamda bir necha g‘azali yetib kelgan. «Muzakkiri ahbob» da keltirilishicha, Podshoxoja «Layli va Majnun» nomli asar ham yozgan, ammo bu asar haligacha topilgani yo‘q.


  Podshoxojaning «Miftoxul-adl» («Adolat kaliti») va «Gulzor» nomli asarlari aksar qo‘lyozmalarda bitta kitob qilib muqovalangan bo‘lib, bu ikki asar mazmun jihatdan bir-biriga yaqin turadi. O‘n besh bobdan tashkil topgan «Miftoxul-adl» asarining har bir bobi ijtimoiy-siyosiy, axloqiy-ta’limiy masalalarga bag‘ishlangan. Asardagi keltirilgan boblar quyidagicha nomlangan:


  «Bobi avval - Olimlarning bayonin qilur.


  Ikkinchi bob - Odil sultonlarning bayonin qilur.


  Uchinchi bob - Zolim sultonlarning va zolim beklarning bayonin qilur.


  To‘rtinchi bob - Sultonlarga mute’ bo‘lmoqning bayonin qilur.


  Beshinchi bob - Sultonlar va beklar vazirlar birla mashvarat qilmoqlarining bayonin qilur.


  Oltinchi bob - Hukm qilmoqning bayonin qilur.


  Yettinchi bob - Da’vo qilmoqning bayonin qilur.


  Sakkizinchi bob - Ont ichmoqning bayonin qilur.


  To‘qqizinchi bob - O‘g‘irlikning bayonin qilur.


  O‘ninchi bob - Zino haddining bayonin qilur.


  O‘n birinchi bob - Kuzf haddining bayonin qilur.


  O‘n ikkinchi bob - Shurb xaddining bayonin qilur.


  O‘n uchinchi bob - Ta’zir xaddining bayonin qilur.


  O‘n to‘rtinchi bob - G‘ozot xaddining bayonin qilur.


  O‘n beshinchi bob - Sayd qilmoqning bayonin qilur.


  Boblarning nomlanishidan ham ko‘rinib turibdiki, Podshoxoja har bir bobda o‘z davrida barcha muhim ahamiyat kasb etgan muammolarni izohlashga harakat qilgan.


  Shoirning «Gulzor» asari ham mazmun va ko‘tarilgan muammolarning dolzarbligi bilan «Miftoxul-adl» ning davomiga o‘xshaydi. Chunki «Muftoxul-adl» asaridagi hikoyatlarning bosh qahramonlari, ya’ni bir qator tarixiy shaxslar - Sulton Mahmud, Iskandar Zulqarnayn, Nushiravon va boshqalar «Gulzor» da ham ko‘plab uchraydi. Podshoxoja asari xonlar va beklar uchun davlatni boshqarish, xalq bilan qanday munosabatda bo‘lish haqida bitilgan o‘gitlarga to‘la asar hisoblanadi.


  Podshoxojaning «Miftoxul-adl» va «Gulzor» asarlari mazmun va shakl jihatdan hamda ko‘tarilgan ijtimoiy-siyosiy, axloqiy-ta’limiy muammolarning falsafiy yechimini topishga, intilish borasida ham Sa’diyning «Guliston» va «Bo‘ston», Nizomulmulkning «Siyosatnoma», Nasriddin Rabg‘uziyning «Qissai Rabg‘uziy», Alisher Navoiyning «Sab’ai Sayyor», Jaloliddin Davoniyning «Axloqi Jaloliy», Husayn Voiz Koshifiyning «Axloqi Muhsiniy» kabi asarlariga yaqin turadi. Zero, Podshoxoja adib sifatida bu mutafakkir shoirlar ijodini puxta o‘rgangan va ulardan ilhomlangan.


  Shuni xam alohida ta’kidlab o‘tish lozimki, Podshoxoja «Xamsa» turkumiga kiruvchi birinchi dostonlar - Nizomiyning «Mahzanul asror», Dehlaviyning «Matlaul - anvor», Jomiyning «Tuhfatul-axror», Alisher Navoiyning Hayratul-abror» dostonlariga xos tarzda «Maqsadul-atvor» asarini bitgan. «Maqsadul-atvor» dostoni davr, mavjud tuzum, uning axloqiy me’yorlari, tartib qoidalariga munosabat nuqtai-nazaridan Podshoxojaning dunyoqarashi, uning g‘oyaviy tushunchalarini ochib berishda muhim manba bo‘lib xizmat qiladi.


  Bobur Podshoxojaning bir necha g‘azali bilan tanishib, unga ijodkor sifatida hurmat bilan qaraydi va o‘zining mulohazalari, maslahatlarini berib turadi. Maxdumi A’zam Kosoniy o‘zlarining sharif kitoblarida Podshoxojani «Shohbozi baland parvoz» (Yuksak parvozli lochin) deb yozganlar.


  Hasanxoja Nisoriy «Muzakkiri axbob» tazkirasida sharif otalari to‘g‘risida keltirgan quyidagi fikr ham Xojaning axloqiy barkamol va sermahsul ijodkor bo‘lganligidan dalolat beradi. «Xoja tabiatida sidq juda kuchli edi va fuqaro xizmatini xolisanlilloh ado qilardilar. Ko‘p fazilatlardan boxabar kishi edilar. Ayniqsa she’r fani insho sohasini to‘la egallaganlar...»


  Islom dini kishilarni Alloh oldida gunoh qilmaslikka undasa, tasavvuf kishilarni o‘z hayotini xudo yo‘liga bag‘ish-lashga, uning ishqi bilan yashashga chaqiradi.


  Podshoxojaning diniy tasavvufiy qarashlari


  Podshoxojaning falsafiy qarashlari o‘z davriga xos bo‘lib, O‘rta asrlarda butun musulmon Sharqida, qolaversa Movarounnahrda keng tarqalgan islom g‘oyalari bilan sug‘orilgan edi. U olamning Alloh tomonidan yaratilganligi, butun borliq uning izmida ekanligi, hamma narsa va hodisalar faqat yaratganning ta’sirida bo‘lishini e’tirof etadi. O‘rta asr idealistik falsafasining yorqin namoyondasi sifatida Podshoxoja o‘zining olamni tushunish, uni idrok etish haqidagi tasavvurlarini diniy-tasavvufiy qarashlari orqali ifoda etadi.


  Islom dini ta’limotida odamlarni Allohning yagonaligi, buyukligi, barhaqligi, benuqsonligi, abadiyligini tushunishga undab, uning oldida gunohkor bo‘lishdan saqlanishga da’vat etsa, tasavvuf kishilarni o‘z hayotini xudo yo‘liga bag‘ishlashga, uning ishqi bilan yashashga chorlaydi.


  Tasavvuf ta’limotining kelib chiqish jarayoni islom diniga asoslansa-da, biroq bu ta’limot o‘z maqsad vazifalari bilan islom g‘oyalarini yanada chuqurlashtiradi. Chunki islom ta’limoti Qur’on va hadislarga asoslangan bo‘lib, ko‘proq axloqiy ta’limiy masalalarga qaratilgan bo‘lsa, tasavvuf ilm o‘rganish orqali qalbni har xil bema’ni, nafs illatlardan tozalash va tariqatni o‘ziga suluk yo‘li qilib olib, ma’rifiy kamolotga intilish, orifiy darajaga yetib, haq visoliga vosil bo‘lish, botiniy dunyoni ko‘ra bilishga erishishga chaqiradi.


  Lekin ikkinchi tomondan, tasavvuf ta’limotida ijtimoiy-axloqiy muammolarga ham keng o‘rin beriladi. Garchi unda boylikka berilmaslik, bu dunyo noz-ne’matlaridan voz kechish kabi g‘oyalar mavjud bo‘lsa-da, xudo visoliga erishish uchun tinmay bilim egallashi, halol va pok yashash, faqirona, o‘z mehnati bilan kun kechirish uning muhim xususiyatlaridan biri hisoblanadi.


  Xuddi shu kabi diniy-tasavvufiy fikrlar Podshoxoja qarashlarida ham uz aksini topgan. U, «Maqsadul-atvor» da ishq haqida fikr yuritib, shunday yozadi:


  Ey ravishi ishqda sobit qadam,


  Ishqsiz urma bu jahon ichra dam.


  Ishq haqiqatdir, oning birla bo‘l,


  Boshlagil onging sori sidq ila yo‘l,


  Ishqi sharoitga berib intizom,


  Tutti-tariqat ravishida maqom,


  Nuri bosar, didai jon ishqdir,


  Hosili tan, ruhi ravon ishg‘dur.


  Shundan bilsa bo‘ladiki, kimki ishqni ixtiyor etsa, u bunda sobitqadam bo‘lib, biror on ishqni tark etmasligi kerak, chunki ishq haqiqat, ya’ni Haqqa yetaklaguvchi ilmdir, shu sababli unga har doim sidqidillik bilan yondashmoq lozim. Faqat shariatga ishq bergan kishigina, uning butun a’mollarini qalb bilan egallash jarayonida tariqat maqomiga yo‘l topishi mumkin. Mutafakkir fikricha, ishq insonni yorqin nurga yetaklovchi, jonga rohat bag‘ishlovchi, tanda ruhi ravon hosil qiluvchi yuksak insoniy tushunchadir.


  U o‘z Yaratuvchisi ishqini dunyodagi butun borliqdan ustun qo‘yadi, chunki uning orzusi shu ishq dardida yonib o‘tish edi. Alloh haqidagi falsafiy qarash Xoja she’riyatida ham tajassum etgan:


  Xojai bechoraga, ey k­orsoz,


  Bandaliging shavqida bergil niyoz.


  Mol ila farzandga band etmagil,


  Mehrini bo‘ynimga qamand etmagil.


  Solgil onging ko‘ngliga mehringni bot.


  Bergil o‘shal mehr ila anga najot.


  Mehring ila ko‘nglini masrur qil,


  Jon ko‘zin ul mehr ila purnur qil.


  Xoja Alloh oldida o‘zini miskin sanab, shu miskinlikni idrok etish shavqini undan tilar ekan, mol-mulk yoki farzand mehriga ortiqcha berilib, ularning mehr, diydor, nash’u-namosiga mubtalo bo‘lib, haqiqiy ishq kechinmalaridan benasib etmasligini so‘raydi. Faqat Alloh mehrigina insonni nafs iskanjasidan qutqaruvchi, uni poklik va ma’naviy yuksaklikka boshlovchi najot bo‘lib, komil inson shu mehrdan bahra olish imkoniga ega bo‘lsagina, uning ko‘ngli masrur va qalbi mehr ziyosidan purnur bo‘ladi. Islom ta’limoti va g‘oyalari ustivor bo‘lgan o‘rta asrda dinning jamiyat ma’naviy hayotida tutgan o‘rni juda kuchli bo‘lib, ular ijtimoiy, axlohiy-ta’limiy, diniy tasavvufiy masalalarda xalqqa bosh-qosh edilar.


  «Maqsadul atvor»da «So‘filar bobida kim, zohirlarni zarku riyo birla tuzub, solus xirkasida nomus ibosin yelga berib, riyo luqmasidan qorinlarini to‘q qilib, haqiqatdin xabarlari yo‘q» nomli bobidagi tanbeh alohida ahamiyatga ega. Podshoxoja bunda so‘fiylik haqidagi o‘z qarashlarini ifoda qiladi. U so‘fiylikni o‘zlariga niqob qilib olgan, haqiqat ilmlaridan xabari bo‘lmagan, ba’zi yuzaki taqvodor shayxlarning kirdikorlarini ochib berishni o‘z oldiga maqsad qilib qo‘yadi:


  Tushsa ilkinga sani gar bir faqir,


  Oyog‘ing ostida qilursan xakir.


  Tun yengini keng qiladursan mudom.


  Tokim oning ichiga to‘lgay harom.


  Podshoxoja o‘zlarini taqvodor, din peshvolari etib ko‘rsat-gan, qo‘llarida tasbeh, boshlarida savatdek sallasi bor, to‘n yenglari keng, aslida so‘fiylik ta’limoti, uning mohiyati, tariqatini mutlaqo tushunmasdan, o‘zlaricha chalasavod targ‘ibot-lari bilan din homiylariga aylangan munofiq, riyokor, tekin-xo‘r, firibgar, iymonini yutgan, vijdonsiz, birovlar haqidan qo‘rqmaydigan, og‘izda xudo deb, bil’aks dindan qaytgan, nafs balosiga mubtalo bo‘lgan shaxslar to‘g‘risida shunday deydi:


  Ko‘rinib el ko‘ziga zohid mudom,


  Uyga borib to‘yguncha yersan harom.


  Kun chiqar, shayxsanu muqtado,


  Kechada shabravsanu duzdu dago.


  Zikr ila elni qilibsan murid.


  Sirri haqini uzubsan umid.


  Shoirning dunyoqarashicha, kimki el ko‘zida zohidlik qilib, kishilarga islom dini o‘gitlaridan ta’lim-tarbiya berib, kunduzi taqvo bilan mashg‘ul bo‘lgan holda, kechalari uyga berkinib harom yesa, el ko‘zini chalg‘itib nafs yo‘lida iymonidan kechib, shayton izmiga hiyla-nayrang bilan makr qilsa, har qancha zikr bilan elni o‘ziga murid kilmasin, u sirri haqiqatdan, xudo mehridan umidini uzmog‘i kerak. O‘zini va o‘zgalarni aldagan, o‘zi chalg‘ib, boshqalarni chalg‘itgan iymonsiz kimsalarni xudo suymaydi, ular ruhi Barhaq oldida jazoga mustahiqdirlar, chunki payg‘ambarimiz Muhammad sallalohi alayhi vasallam bu to‘g‘rida shunday hadis qoldirganlar: «Odamlarni chalg‘itib nohaq yo‘lga boshlagan imomlar dajjol... (qiyomatga yaqin chiqib, odamlarni yo‘ldan adashtiradigan bir inson) dan ham xavflidirlar».


  Dunyoviy, diniy va so‘fiylik ilmlarini chuqur o‘zlashtirgan Podshoxoja to‘g‘ri so‘z, sofdil, botini toza, qalbi pok, so‘zi bilan dili bir, e’tiqodli, diyonatli, iymoni butun, haq yo‘lida jonini fido qiluvchi, ishqi mubtalo, piri komil, shariat va tariqat bosqichlarini idrok etib, o‘zlarining turmush tarzini suluk yo‘liga aylantirgan kishilarnigina so‘fiy deb hisoblagan:


  So‘fi esang botiningni sof qil,


  Ko‘nglung uyin qobili avsod qil,


  So‘fiyi sofu bo‘lu pok e’tiqod,


  Shod tut o‘zingni bu tavr ila shod.


  So‘fi ishi tangriga loyiq kerak,


  Til bila ham ko‘ngil muvofiq kerak.


  Sof kerak so‘fiy sofi so‘zi,


  Balki, kerak sof so‘zi ham o‘zi.


  Uning so‘fiylik tariqati haqidagi fikrlaridan shunday xulosa chiqarish mumkinki, tasavvuf diniy mansab beruvchi ta’limot emas, balki insonlarni harom, iflos narsalardan ha-zar qilishga, o‘zgalar haqidan qo‘rqishga, miskinlarning ko‘ngli-ni ovlab, iymon, e’tiqod bilan faqat o‘z peshona teri evaziga topilgan luqma orqali tirikchilik qilishga o‘rgatadigan, pok yurakli, ko‘nglida yaxshi sifat va xulqqa ega, so‘fiylik e’tiqodi bilan shodlanadigan, dil va til birligini muvofiqlashtirgan, so‘zi va qalbi pok kishilarni tarbiyalaydigan diniy-tasavvu-fiy, axloqiy ta’limot ekanligini e’tirof etadi.


  Buyuk turk shayxul mashoyixi Axmad Yassaviyning «Faqrno-ma» sida aytilishicha, «Hazrati Ali raziyallohu ta’olo anhu rivoyatqilirlarkim, darveshlik maqomi 40 turur. Agar bilib amal qilsa, darveshligi pok turur va agar bilmasa va o‘rganmasa, darveshlik maqomi anga harom turur va johil turur va ul qirq maqomidan o‘n maqom shariatda turur va o‘n maqom tariqatda turur va o‘n maqom ma’rifatda turur va o‘n maqom haqiqatda turur».


  So‘fiylik yoki tasavvuf – dunyoning huzur-halovatidan, nozu-ne’matlaridan o‘zini tiyish, axloqiy va diniy kamolotga erishish uchun tarkidunyo qilish, riyozat chekish, xilvatda xudoning toat-ibodati bilan mashg‘ul bo‘lish demakdir. Darveshlik yo‘lini qabul qilgan kishi ma’lum miqdorda yemoq, ichmoq, kiymoqdan ortiq dunyo lazzatiga, ayshu ishratiga, zeb-ziynatiga e’tibor bermasligi kerak. U taqvoga qattiq berilishi, barcha a’mollarga bekamu ko‘st amal qilishi zarur, taqvo ahli haqiqat qoshida Allohga toat etish, o‘zini Allohning ibodatida oqlash demakdir.


  Shoir yashagan XVI asrda ham Movarounnahrda darveshlik maslagi keng tarqalgan edi. Bunga bir tomondan islom dini mafkurasining ustunligi sabab bo‘lsa, ikkinchi tomondan ijtimoiy-iqtisodiy jihatdan ham davr ruhi mos sharoitlar tug‘dirgan edi. Chunki O‘rta Osiyoning ko‘p joylardagi notinchlik, o‘zaro urushlar, to‘s-to‘polonlarning bo‘lib turishi, xalqqa o‘tkaziladigan zulm va zo‘ravonliklar uning ba’zi tabaqalarini nochor ahvolga solib qo‘ygan edi. Bunday kishilar davr sitamlaridan qochib, o‘zlariga uzlat axtardilar va darveshlik yo‘li ularning ruhiyatiga mos kelar edi.


  Darveshlikni ixtiyor etganlar uchun esa, ochlik va to‘qlik, borlik va yo‘qlik, kecha va kunduz, shohlik va gadolik chegara bilmas edi. Bunday ruhiyat nafaqat bechora xol kishilar orasida, balki ba’zi shohu beklar kayfiyatida ham o‘z aksini topadi.


  Chunki Ilohga yetish yo‘lini tanlaganlar faqat davr ijtimoiy-iqtisodiy qiyinchiligiga yo‘liqqan kishilar emas edi. Ular kimligidan, mavqelaridan qat’i nazar, darveshlik maslagini haqqa yetishish, uning mehriga sazovor bo‘lish uchun eng to‘g‘ri yo‘l deb bilgan. Shu sababli darveshlik maslagida jamiyatning deyarli barcha tabaqa vakillari bor edi.


  Podshoxojaning «Gulzor» axloqiy-falsafiy asarida keltirilgan «Iskandar Zulqarnayn va darvish shahzoda» haqidagi hikoyati shoirning darveshlik maslagiga bo‘lgan munosabatini anglashda muhim manba sanaladi.


  Hikoyatda naql qilinishicha, Shoh Iskandar bilan viloyatga borib, oldiga viloyat hokimini olib kelishlarini va u hokimni tarbiyat qilishligini aytadi. Ammo unga viloyat podshohi darveshlikni, qabristonni o‘ziga makon tutib olganligini aytadilar. Iskandar darveshni huzuriga chorladi, u esa Iskandarga shunday dedi:


  Manda yo‘qdur podshohlik orzusi daxr aro,


  Ondin o‘tib Haq bila mashg‘ulman har subhu shom.


  Tark etibman mosuvoni, tangri biladur ishim,


  Zikr birla man hamisha, fikr birla man mudom.


  Xalqi olamning kelur yeri chu go‘riston erur.


  Oning uchun ko‘nji go‘ristonni aylabman makon.


  Uni Iskandarning qoshiga majburan olib kelganlarida, darvesh shoh oldiga ikki o‘likning so‘ngaklarini qo‘ydi va undan bu so‘ngaklarning qay biri podshoh va qay biri gadoniki ekanligini, ularning farqlari nimadaligini so‘radi.


  Alalxusus, Iskandar chirigan so‘ngaklarga tikilgancha qoldi. Darvesh dedi: «O‘lgandan so‘ng podshoh birla gadoning farqi yo‘q emish. Bas, podshohlik va murod turur?»


  Xojaning talqinicha, Iskandar bu so‘zlarni eshitib, uni dono va oqil kishi bilib «Mamlakatni ol, seni o‘zim tarbiyat etayin» dedi. Darvesh podshohlik qilish uchun Iskandardan to‘rtta narsa talab qiladi: «Avval bir tiriklik bergilkim, oning so‘ngida o‘lim bo‘lmasin va yana bir yigitlik bergilkim, oning so‘ngida qarilik bo‘lmasin. Va yana bir g‘aniylik bergil, oning so‘ngida faqirlik bo‘lmasin va yana bir podsholik bergilkim, oning so‘ngida g‘am bo‘lmasin». Shoh Iskandar bu narsalarni bera olmasligini, bularni faqat Haq taolodan tilash kerakligini aytdi.


  Shunda darvesh: «Chin Haq taolo berur bo‘lsa, sen na deb oraga kirarsan? Mani Haq taolo birla qo‘ygil, sen oradan chiqgil» - dedi. Iskandar bunga javob topmadi.


  Podshoxoja bu voqeani keltirish orqali o‘zining din va tasavvufga bo‘lgan fikrlarini ifoda etib, buni darvesh shahzoda timsolida berishga harakat qiladi. Uni podshoh sifatida tarbiyat qilmoqchi bo‘lgan Iskandar Zulqarnayn qoshiga kelmasdan, qabriston ichida Alloh zikri maqomi bilan bo‘ladi. Darvesh shahzoda o‘zida podshohlikka havas yo‘qligini, undan ko‘ra Haq ishqi bilan mashg‘ul bo‘lish afzal ekanligini, foniy dunyo ishlaridan kechib, faqat Tangri yodi bilan bo‘lish, hamisha zikr aylab, Ilohni fikr qilishini aytadi va buning uchun aynan qabristonda makon tutish hollari bilan mashg‘ul bo‘lishini ta’kidlab, ko‘rsatadi. Darvesh keltirgan gado va shohning chirigan so‘ngaklarini Iskandarning ajrata bilmasligi hodisasi orqali u barcha kishilarning, ular irqi, millati, jinsi, maslagi, yoshi, jamiyatda egallab turgan mavqei, martabasi, ijtimoiy kelib chiqishi, qanaqa tabaqaligidan qat’i nazar Alloh oldida tengligini ta’kidlaydi. Bundan shu fikr kelib chiqadi-ki, insonlar bu dunyoning zohiriy, ya’ni tashqi ne’matlariga mahliyo bo‘lib, nafs iskanjasida ishq yo‘lidan adashib kibr, xudbinlik, o‘zgalar ustidan hukmronlik qilish kabi nafsoniy hollardan lazzatlanish kayfiyatiga berilmay, balki botiniy dunyo tashvishlari haqida ham o‘ylash kerakligini, Haq oldida mo‘min kishilar birday javobgar ekanligi turadi. Shoir boqiylikda shoh va gado tengligi haqida masnaviy keltiradi:


  Kishikim ajal bahrina bo‘ldi g‘arq,


  Shoh ila gadoga yo‘q ul damda farq.


  Qachonki yetushdi xudodan qazo,


  Teng erur ushal damda shohu gado.


  Podshoxojaning talqinicha, Iskandar darvesh shahzodaning tafakkuriga tan berib, unga viloyat hadya etganida, u podshoqlikni qabul qilmaydi. Darvesh talab qilgan o‘limi yo‘q tiriklik, qarilik bilmas yigitlik, faqirliksiz g‘aniylik, g‘ami bo‘lmagan podshohlik yetti olam sarvari Iskandar ixtiyorida yo‘q edi. Bunga faqat Tangri inoyati bilangina yetishmoq mumkin edi. Shuning uchun ham darvesh Iskandar meni Haq taolo birla qo‘ygil, deganida Iskandar noiloj qoladi. Chunki Iskandarning darvesh shahzodaga mamlakat taqdim etishi, uning shunchaki ehtiromi emas edi. U bu ehtiromi bilan darveshni tanlagan mazhabidan qaytarib, nafs yo‘liga tortayotgan edi. Darvesh tanlagan yo‘l islom jamiyatida alohida oqim bo‘lgan malomatiya e’tiqodi va amaliyoti prinsiplarini o‘zida ifoda qilar edi. Malomatiya IX asrda Nishopur shahrida keng yoyilgan edi. Sharqshunos Ye.E. Bertels malomatiya oqimiga mansub kishilar uchun o‘z-o‘zini takomillashtirish, yurakni poklash bosh vazifa hisoblanganligini, lekin bu ish mutlaqo shaxsiy harakat tarzida atrofdagilardan yashirin, ko‘z-ko‘z qilinmasdan amalga oshirilishi shart bo‘lganligini ta’kidlagan. Hikoyatning Podshoxoja bergan talqini, uning dunyoqarashida malomatiya prinsiplari iz qoldirganligini ko‘rsatadi. Darhaqiqat, hikoyatdagi darvish-shahzoda qabriston ichida makon tutib, Haq taologa mudom zikr tutish bilan o‘z-o‘zini tahlildan o‘tkazib, bu makonda o‘zini ayamasdan yomon hislat va nuqsonlarni ko‘nglidan haydar va ularni malomat tilida fosh qilish istagila yonar, qalbini poklash bilan birga, yaxshi fazilatlarni o‘zida mujassamlashtirib, ularni pinhon saqlar edi. Bu uning ruhi barhaq visoliga vosil bo‘lishdagi tariqat yo‘li bo‘lib, darvish bu jarayonda uchragan barcha qiyinchiliklar, azob-uqubatlarni o‘ziga ko‘rsatilgan inoyat deb qabul qiladi. U chuqur mushohada yuritib, asta-sekin o‘zidan kechib, o‘zligini anglab, ma’naviy kamolot sari qalbini poklab boradi.


  Podshoxoja bir qator hikoyatlarida kishilarni nafs balosiga berilib, Ilohni esdan chiqarmaslikka, Yaratganga shukur qi-lib, o‘zligi bilan qolishga da’vat etadi, chunki nafs balosi yovuz illatlarni keltirib chiqaradi, inson o‘z qarashlaridan, orzu-umidlaridan, iymon-e’tiqodidan qanday chalg‘iganligi, o‘zi uchun muqaddas bo‘lgan ishonchlaridan qanday voz kechganligini sezmay qoladi. Shunday hodisalarga yo‘l bermaslik uchun inson o‘z yaratuvchisini unutmasligi, Iloh ham o‘z bandasini hech qachon benasib tashlab qo‘ymasligini aytib, «Gulzor» da hikoyat keltiradi.


  Muso payg‘ambar o‘limi oldida o‘g‘loni ushshoqini Ollohga topshirdi va ulardan xabardor bo‘lib turishini tayinladi. Shunda Haq taolo Musoga shunday qudrat ko‘rsatdi. Uning amoli bilan Muso daryo yoqasiga borib, asosini daryoga urdi, daryo ikki pora bo‘ldi. Daryoning tagida bir tosh paydo bo‘ldi. Asoni toshga urdi.Ersa Alloh taoloning qudrati birla tosh ikki pora bo‘ldi. Aning ichinda bir qurt paydo bo‘ldi. Ul qurtning og‘zida bir ko‘k yaproq bor edi. Ul yaproqni yer edi. Musoga vahiy keldikim: «Ey Muso, daryoning tubindan qurtga rizq yetkira tururman. Sening o‘g‘lon ushshoqingkim, yer yuzinda tururlar, alarga rizq yetkurmagummu erur?» Muso bu xolni ko‘rib taajjublar qildi.


  Bizning fikrimizcha, Podshoxoja bu hikoyat hodisa orqali, Xudo insonni yerga hukm qilishdan avval, yerning o‘zini yaratgan, chunki insonning tiriklik manbai, rizq-ro‘zi shu yerga, makonga qorishtirilgandir, degan fikrni bildiradi. Shoir dunyoqarashicha, har bir inson o‘z aql-zakovati, kasb-hunari, halol meqnati bilan shu zaminda rizq-ro‘zini topib yeyishi kerak. Yaratgan har bir mavjudotni, shu bilan birga insonni o‘z nasibasi, rizq-ro‘zi bilan birga bino qiladi. Boshqalar rizqiga ko‘z olaytirish kishini nafs balosiga yo‘liqtiradi va bu Allohga xush kelmaydi. Bu to‘g‘rida payg‘ambarimizning shunday hadislari mavjuddir: «Halol rizq topish har bir mo‘min uchun vojibdir», «Ne’matga shukur qilish uning zavolidan omon saqlaydi». Demak, kimki halol, pok mehnat qilsa, Alloh inom etgan rizqqa shukur qilib yashasa, bunday kishilar yaratganning marhamatiga sazovor bo‘ladi.


  Podshoxoja o‘z qarashlarida yer yuzidagi barcha insonlar dini, jinsi, irqi, millati, tili qanday bo‘lishidan qat’i nazar xudo yaratgan bandalar, deb biladi, odamlarning tutgan o‘rni, mavqei, martabasi qanaqa-shohmi, gado – Haq taolo oldida birday teng va javobgar ekanligini aytadi. Shu bois insonlar har xil nafsoniy havaslarga berilib, nafs girdobiga tushib, bu o‘tkinchi dunyo tashvishlariga mukka ketmasligi, botiniy dunyo g‘amini ham yoddan chiqarmasliklari kerak. Zero, bunga faqat shariat ahkomlarini to‘liq bajarish va tariqat maqomlari bo‘yicha yo‘l tutish, ruhiy komillik orqaligina erishish mumkin. Buning uchun esa islom aqidalari, Qur’on va Hadislarda keltirilganidek, inson rostgo‘y, halol, diyonatli, insofli, mehr-shafqatli, sabr-qanoatli, sahovatli, kamtar bo‘lmog‘i, boshqalarga faqat yaxshilik qilib, mehr-oqibat ko‘rsatish fikri bilan yashamogi, dilozorlik, nizo, o‘g‘irlik, buzuqlik, munofiqlik kabi yaramas illatlarni aql-farosat va qanoat bilan yengib o‘tmog‘i kerak.


  Ijtimoiy adolat haqida


  Shuni alohida e’tirof etish lozimki, Xojaning ijtimoiy adolat haqidagi qarashlari Sharqning buyuk allomalari Abu Nasr Forobiy, Ibn Sino, Nasriddin Tusiy, Ahmad Yassaviy, Bahovuddin Naqshband, Abdurahmon Jomiy, Alisher Navoiy va boshqalarning ijtimoiy-siyosiy va axloqiy qarashlariga asoslangan bo‘lib, u ham o‘tmishdoshlari singari ijtimoiy adolat qaror topishi uchun davlat va jamiyatni boshqarish masalalariga katta e’tibor bergan. Podshoxoja davrning ko‘pgina ijtimoiy masalalariga rasionalistik nuqtai nazardan yondashgan, hukmdorlar va fuqarolar o‘rtasidagi munosabat masalalarini ijobiy yechimga keltirishga intilgan. Shu bilan birga u o‘z ijtimoiy qarashlarini G‘arb va Sharq falsafiy, ijtimoiy-siyosiy tafakkurining asosiy mavzularidan biri bo‘lib kelayotgan inson muammosi, uning ijtimoiy va ma’naviy jihatlariga qaratgan.


  Ma’lumki, O‘rta asrlarda adolat Sharq mutafakkirlarining ijtimoiy-siyosiy, axloqiy va xuquqiy qarashlarida intihosini topgan. Adolatning ijtimoiy-siyosiy tomoni davlatni odilona boshqarishda, podshohning barcha fuqarolarga teng munosabatda bo‘lishida namoyon bo‘lgan. Adolatning huquqiy tomoni esa Islom dini va shariat qonun-qoidalariga amal qilishda, qozilarning shariat qonunlari bo‘yicha hukm chiqarishda ko‘ringan. Adolatning axloqiy tomoni kishilarni bir-biri bilan tenglik va adolat yuzasidan munosabatda bo‘lishini, bir-birini tahqirlamaslikni, izzat-nafsiga tegmaslikni, kamsitmaslikni talab qilgan. Xoja o‘zining risolalarida ijtimoiy adolatning mana shu uchta tomoniga katta e’tibor bergan.


  Mutafakkir jamiyatda adolat o‘rnatilishida, davlatni odilona boshqarish yo‘llari haqida fikr yuritadi. U feodal jamiyatda o‘sib ulg‘aygani va shakllangani uchun, davlatni idora etishning eng mukammal usuli podshohlikka asoslangan davlat tuzumidir, deb tushunadi. Davlatni boshqarishda hukmdorning shaxsi eng asosiy o‘rinda turadi, chunki u mamlakatda bo‘layotgan barcha voqea-hodisalardan xabardor bo‘lmogi, ularni tartibga solmog‘i, fuqarolar ahvolidan boxabar bo‘lgan holda, ularga g‘amxo‘rlik qilmog‘i, ichki va tashqi vaziyatlarni to‘g‘ri anglamog‘i lozim.


  Podshoxoja o‘zining falsafiy-axloqiy asari «Miftoxul-adl» da adolatli shoh to‘g‘risida fikr yuritib uni rahmdil, insofli va adolatparvar bo‘lishga chaqiradi. Uning hikoya qilishicha, bir kuni hakimlar Aristolis hakimdan savol qildilar: Na hikmat erdi. Iskandarga yetti iqlim mute’ bo‘ldi. Aristolis hakim aytdi: miskinlarga rahm qilur erdi, o‘zi odil erdi.


  Sharq mutafakkirlari nazarida, Iskandar iste’lochi emas, balki zolimlar shafqatsizligidan, azob-uqubat tortgan dunyo xalqlari havaskor kishilarga ozodlik, farovonlik baxsh etuvchi saxovatli sifatida gavdalangan.


  Forobiy va Navoiy ijtimoiy qarashlarida o‘zlashtirgan Podshoxoja hukmdorlarda qanday fazilatlar bo‘lishi kerak degan savolga, ular avvalo pok bo‘lishi, qahr-g‘azabga berilmasligi, raiyatga odillik qilishlari, olimlarni e’zozlashlari, kishilarga teng qarab, ularni dahriy yo musulmon, boy va kambag‘al, katta yoki kichik deb ajratmasliklari, fuqarolarning biri ikkinchisiga zulm yetkazishiga yo‘l bermasliklari, zino va faxsh ishlar bilan shug‘ullanmasligi lozim. U davlat boshlig‘iga diniy talablar ham qo‘yadi. Podshoh diniy talablarni, majburiyatlarni bajarishi, xudojo‘y bo‘lishi diniy an’ana va marosimlarga rioya qilish kerak.


  Podshoxojaning davlat va jamiyatni boshqarish to‘g‘risidagi g‘oyalari hurfikrlik ruhi bilan sug‘orilgan. O‘sha davrda ba’zi jamoat va davlat arboblari, fuqarolarni jazolash, qo‘rqitish, tobelikda asrash usuli bilan davlatni boshqarish darkor, deb tushunganlar. U bunday fikrlarga aslo qo‘shilmaydi. O‘zining ijtimoiy-siyosiy qarashlarida ular bilan murosasiz bo‘ladi. O‘z davri uchun eng qimmatli va ilg‘or bo‘lgan fikr - uning hukmdorlardan fuqarolarning barcha tabaqalarga teng va bir xil munosabatda bo‘lish, bir kishi ikkinchi bir kishi ustidan hukmronlik qilishga yo‘l bermaslik, barcha kishilarning to‘q va farovon yashashni ta’minlash lozimligi haqidagi qarashlaridir.


  Bu fikr, ayniqsa, uning ijtimoiy-hayoliy qarashlarida o‘z aksini topgan bo‘lib, «Gulzor» asaridagi «Ajoyib shahar» nomli hikoyasida quyidagicha bayon qilinadi.


  Fotih Iskandar Zulqarnayn bir viloyatga yetishdi. Ko‘rdiki, suruv-suruv tuyalar, yilqilar yuribdi, egalari yo‘q. Ularning hammasi bir-biridan kam yoki ziyod emas. Bog‘larda mevalar pishib yotibdi, bog‘boni yo‘q. Iskandar lashkarlari bu mevalardan yesa, xasta bo‘lar edi. U hech kim hech narsaga teginmaslikni buyurib, viloyat ichkarisiga bir kishini yubordi va aholini bilishni tayinladi. U kishi borsa, bozorlari orasta, do‘konlari farovon, ammo odam ko‘rinmaydi. Oxir bir odamni topib, ahvolni so‘radi: U kishi aytdiki: «Barcha xaloyiq ibodatxonada, ibodat bilan mashg‘ul». Ular ibodatxonaga bordilar va Iskandar kelganligini xalqqa bildirdilar. Darhol xaloyiq podshohlarini boshlab, tortiqlar qilib, Iskandarga peshvoz chiqdilar. Iskandar ulardan ko‘rganlarini sababini so‘radi. U xalqning podsho-hi aytdi: «Bizning oramizda biron kishi kambag‘al bo‘lsa barimiz yig‘ilib, u kishini o‘zimiz bilan teng qilamiz. Shuning uchun bizning oramizda o‘g‘ri bo‘lmas. Harna bor molimizni asrashniAllohga topshirurmiz. Kimki undan olsa xasta bo‘lur. Iskandar unga olamning yarmini boshqarishni taklif etdi. Biroq u podshoh imkoniyati o‘z mamlakatiga yetishini, bundan ortiqni bajara olmasligini tan oldi. Iskandar uni ma’zur tutdi.


  Xojaning mukammal jamiyat haqidagi qarashlari sotsial-utopik (ijtimoiy-hayoliy), ijtimoiy-falsafiy va siyosiy tafakkur tarixida salmoqlidir. Sharqning buyuk faylasuf olimi Forobiy o‘zining bu boradagi fikrlarini quyidagicha ifodalaydi: «Madaniy jamiyat va madaniy shahar shunday bo‘ladiki, shu mamlakat aholisidan bo‘lgan har bir odam kasb-hunarga ozod, hamma bab-baravar bo‘ladi, kishilar o‘rtasida farq bo‘lmaydi, har kim o‘z istagan yoki tanigan kasb-hunar bilan shug‘ullanadi. Odamlar chin ma’nosi bilan ozod bo‘ladilar. Biri ikkinchisiga xo‘jayin bo‘lmaydi».


  Mukammal jamiyat haqidagi fikrlar Sharq mutafakkirlaridan Nizomiy, Navoiy, Jomiy va Davoniyning ijtimoiy qarashlarida ham o‘z in’ikosini topgan. O‘sha davrda urushlarsiz, tinch-totuvlik hukm surgan jamiyatda hech qanday ijtimoiy, diniy tabaqalanish bo‘lmagan, o‘zaro tinchlik va bir-biriga yordam tamoyillari hukm surgan mamlakatni tasvirlashi Xojaning ijtimoiy-falsafiy tafakkuridagi hurfikrlilikdan dalolat beradi. Bizning fikrimizcha, Xoja XVI asrda mukammal jamiyat to‘g‘risidagi g‘oyalarni yaratib, xalqning ijtimoiy adolat to‘g‘-risidagi fikr-o‘ylarini, orzu-istaklarini tasvirlab beradi.


  Xoja o‘z qarashlarida mamlakatda ijtimoiy adolat o‘rnatishning eng yaxshi va eng to‘g‘ri yo‘li - bu odil va ibratli hukmdor vositasida amalga oshadi deb o‘yladi.


  Mutafakkir fikricha, podshoh o‘z faoliyatini, fuqaroga bo‘lgan munosabatini adolat bilan asoslasa, unda uning atrofida arkonu davlat ham, oddiy fuqarolar ham o‘z hukmdoridan o‘rnak olib, xatti-harakatlarini adolat yo‘liga qaratadilar. Bil’aks, shoh adolatsizlik qilib, fuqaroni o‘z holiga tashlab qo‘ysa, mamlakatda boshboshdoqlik vujudga keladi, firibgarlik, laganbardorlik avj olib, fuqaroga jabr-zulm yetadi.


  Mamlakatda ijtimoiy adolat o‘rnatilishining asosiy xususiyatlaridan biri-zo‘ravonlik, qabihlik kabi hodisalarga o‘z vaqtida to‘g‘ri va haqqoniy bahosini berish hamda uni keltirib chiqargan shart-sharoitlarni aniqlab, aybdorlarning jazosini berishdan iboratdir. Davlat boshlig‘i tomonidan chiqarilgan qonun-qoidalarning adolatli ijro qilinishida qonunlarga amal qilish muhim ahamiyatga ega. Podshoxoja qarashida qozilarga bo‘lgan munosabat muhim o‘rin tutadi. U «Miftoxul-adl» da qozilar to‘g‘risida shunday fikr bildiradi: «Emdi podshoh yoki bek bo‘lgay kishi qozilarni tergamoq kerak va yana har yilda yangi qozi qilmoq kerak va yana aytib tururlar, qozilar uch turlik turur: ikkisi tomugga kirgay va yana birisi uchmoxga kirgay. Ul ikkisikim, tomugga kirgay biri johil bo‘lgay, nakim hukm qilgay, nohaq qilgay, ikkinchi ulkim olim bo‘lg‘ay, rishvat olib hukm qilgay. Oningdek qozini o‘ltursalar ravo bo‘lg‘ay».


  Podshoxojaning tushunchasicha, davlat rahbari, qonun posbonlari bo‘lmish qozilarni o‘z vaqtida tergab, ularning faoliyatidan boxabar bo‘lib turmog‘i zarur. Chunki mamlakat ijtimoiy-siyosiy, ma’naviy-axloqiy va tarbiyaviy hayotida mavjud qonun-koidalarning to‘g‘ri qo‘llanishi o‘sha davr tuzumi nuqtai-nazaridan kelib chiqib, yurt osoyishtaligi va fukaro farovonligini ta’minlovchi hamda davlat rivojining asoslaridan birini tashkil etuvchi manbalardan hisoblanib, uning ijrosi esa qozilar faoliyatiga bog‘liq bo‘lgan.


  Podshoxoja jamiyatda ijtimoiy adolat barpo etilishi uchun faqatgina shu jamiyatni boshqarib boradigan sulton, bek va amaldor shaxslar, islom dini homiylarining insof va diyonatga, to‘g‘rilik va halollikka chaqirish bilan kifoyalanmasdan, shu jamiyatning har bir a’zosi o‘z huquq va burchlaridan to‘laqonli foydalangan holda, faol harakat qilishlari lozim, degan fikr ilgari suradi. Ayniqsa, uning ijtimoiy-hayoliy qarashlari, mukammal jamiyat, fozil davlat to‘g‘risidagi g‘oyalari o‘sha davr uchun ijobiy bo‘lib, u adolatli jamiyatda yashaydigan hamma toifadagi kishilar teng huquqli, bir xil bo‘lishi kerak, deb o‘ylaydi. Xojaning bunday g‘oyalari o‘z mohiyat-e’tibori bilan ijtimoiy adolatsizlikka qarshi qaratilgan edi.


  Yaxshilik va yomonlik muammosi


  Podshoxoja o‘z dunyoqarashini, ijtimoiy-axloqiy va ta’limiy g‘oyalarni targ‘ib qiluvchi kichik hikoyatlar va masnaviylar orqali ifoda etgan bo‘lib, bu g‘oyalar ko‘proq yaxshilik va yomonlik muammosiga taalluqlidir.


  Mutafakkirning axloqiy-falsafiy xazinasi asosan uning «Miftoxul-adl», «Gulzor» va «Maqsadul-atvor» kabi asarlarida berilgan bo‘lib, ular milliy va umuminsoniy qadriyatlarga xos bo‘lgan tushuncha va g‘oyalarni o‘zida mujassam etgan. Mutafakkir o‘zidan avval yashab o‘tgan faylasuf-donishmandlar, allomalar, ayniqsa tasavvuf namoyondalari ta’limotlaridan kelib chiqqan holda, insonni dunyoning mukammal mavjudoti deb, uning ijtimoiy hayotdagi o‘rni masalasiga to‘xtaladi.


  Podshoxoja kishilar o‘zlarini zulmdan, adolatsizlikdan, har xil gunoh ishlardan tiyib, vaqtida bu yo‘ldan qaytib, tavba qilsa, ko‘p yomonliklarning oldi olinadi va kishi o‘z umrini yaxshilik maqsadlariga bag‘ishlaydi, degan fikrni ilgari surib, quyidagi hikoyatni keltiradi.


  Luqmoni hakim bir vaqtlar qul edi. Bir kun xojasi unga «Falon yerga bug‘doy va falon yerga arfa ek», deb buyurdi. Luqmon arfa bilan bug‘doy joyini almashtirib ekdi. Ekin bitdi. Xojasi kelib qarasa, Luqmon ekinlarning joyini almashtirgan. U sababini so‘radi. Shunda Luqmon aytdi: «Gumon qildimkim, bug‘doy o‘rnida arfa bitar, arfa o‘rnida bug‘doy bitar. Nechukkim, yozuk o‘rnida savob topar, savob o‘rnida yozuk topar. Tun - kun zulm qilursan va yana kiyomatda savob umid etarsan». Xojasi bu so‘zni eshitdi, bir oh urdi. Barcha qilgan gunohlari uchun tavbayu istig‘for qildi va Luqmonni qullikdan ozod etdi.


  Kishi hayotini zulm bilan, o‘zgalarga jabru sitam yetkazib, ularning kuchidan, mehnatidan foydalanib, boshqalar hisobiga rohat-farog‘atda yashasa-yu, alalxusus, oxir-oqibat o‘ziga yaxshilar qatoridan joy axtarsa bu adolatdan bo‘lmaydi. Bu hikoyatni Podshoxoja quyidagicha tugatadi: «Emdi bilmak kerakkim, har kimarsa bu dunyoda zulm qilsa, qiyomatda ani urar va agar adl qilsa, ani urar».


  Podshoxoja o‘z qarashlarida kishilarga yaxshilik yo‘li bilan baxt-saodatga erishish mumkinligini uqtirishga harakat qiladi. U nimaiki yaxshilik bo‘lsa shu aniq makon va zamonda namoyon bo‘lishi, yomonlikning paydo bo‘lishi ham hayotiy tafovutlardan ekanligini aytib, yaxshilikka zid bo‘lgan narsalarning barchasi yomonlikdir deb e’tirof etadi.


  Umuman olganda, Podshoxoja o‘z salaflari singari yaxshilik tushunchasini keng ma’noda tushunadi. Uning nazarida, ushbu tushuncha mavhum bo‘lmasdan, aniq mazmunga ega. Xullas, yaxshilik deganda u to‘g‘rilik, sofdillik, vijdoniylik, odillik, bilimdonlik, sabr-toqat, iymon va e’tiqod, mehnatsevarlik, saxiylik, kamtarlik va boshqa xulq-odob qoidalarini tushunadi.


  Mutafakkirning fikricha, yomonlik xalqning osoyishta, tinch hayotini buzuvchi, uning xurlanishiga, uqubatlariga giriftor bo‘lishiga, ijtimoiy ofatlarning kelib chiqishiga sababchidir. Chunki uning zamirida buzg‘unlik, munofiqlik va shafqatsizlik, adolatsizlik va yana bir qancha inson axloqini bulg‘ovchi illatlar yashiringan.


  Podshoxojaning fikricha, yomonlikning tantana qilishi birinchi galda insoniyat baxtsizligining asosiy aybdori bo‘lmish urush masalasiga borib taqaladi.


  Podshoxoja yashagan davrda dastavval temuriylar bilan shayboniylar o‘rtasidagi deyarli 15 yilcha to‘xtovsiz davom etgan saltanat, davlat talashish uchun bo‘lgan urushlar, so‘ngra shayboniyzodalarning o‘zaro sulolaviy janglari oqibatida mamlakat xonavayron bo‘ldi, o‘n minglab begunoh kishilar halok bo‘ldi, qancha-qancha shahar va qishloqlar, bog‘lar va madaniy inshoatlar vayron bo‘ldi, xalq ochlik, xorlik, uqubatlarga mubtalo bo‘ldi. Bularning barchasini o‘z ko‘zi bilan ko‘rgan Podshoxoja urushning nechog‘li katta falokat ekanligini anglab yetdi. Uning fikricha, raiyat taqdirini, mamlakat manfaatlarini o‘ylashga avvalo shoh mas’uldir.


  U sultonlarga ibrat tarzida «Gulzor» asarida «Iskandar va Chin xoqoni» haqidagi hikoyatni keltiradi: Iskandar Chin mamlakatiga yurish boshladi. Bundan xabar topgan Chin xoqoni urushning oldini olish maqsadida elchi sifatida tanho Iskandar qoshiga bordi. Ular tanho qolganlarida o‘zini tanitib, kelish sababini aytadi: «Xitoyning podshohi men tururman. Oning uchun keldimkim, agar sening g‘arazing men bo‘lsam kelibman. Xarna ko‘ngling tilasa andog‘ qilgil. Agar mamlakatni olgil. Ehtiyoj urush va g‘avg‘o emas. Faqiru miskinga zarar tegurmagil».


  Bu so‘zlarga Iskandar ishonmaydi. Shunda Chin xoqoni: «Men lashkarimni boshlab, senga utru kelayin. Senga ziyofatlar qilib, peshkashlar tortib, andog‘ podshohona anvoyi mato’ senga iysor qilmayin. Andan so‘ng bilg‘ilkim, mening so‘zim rost tururmu yo yolg‘onmu?» deydi.


  Iskandardan ruxsatini olgach, ul ham qaytib keldi va jami askarini yig‘ib, podshohona yaroq va peshkash olib Iskandarning lashkarini qurshab turdi. Uning lashkari Iskandarnikidan ko‘p edi. Iskandar bu to‘rlik tavakkal ixlosini ko‘rib, o‘z maqsadidan qaytdi. Xitoyni xoqon ixtiyorida qoldirib, bir yillik molini so‘radi. Chin xoqoni bir yillik molini senga bersam, lashkarimga ne beraman. Raiyatga zulm qilmasman. Shuning uchun bir yillik molning yarmini sen ol, yarmini men lashkarimga berayin, dedi. Iskandar rozi bo‘ldi. So‘ngra Iskandarni ziyofatga taklif qildi, ammo oltin va kumush idishlar bo‘sh edi. «Bularning oshi qani?» - degan savolga xoqon:


  «Sen osh topmaslikdan shunda kelibmu erding? Senga g‘araz jahongarlik va neknomlik turur. Bu tabaqlarni ol, dog‘i har nima ko‘ngling tilasa bergil. Osh ham ondin hosil bo‘lur va vajxi maosh ham», - dedi. Iskandar bu holga tang qoldi va ortiq u bilan so‘zlasha olmadi.


  Podshoxoja urushni xalq uchun mislsiz kulfat, yovuzlik, jabru zulm, inson shaxsiga cheksiz zo‘ravonlik, shafqatsizlik, xunrezlik keltiruvchi jamiyat hayotidagi katta illat deb hisoblaydi. Hikoyatdagi shoh Iskandar ko‘plab mamlakatlarni kuch, hiyla, zo‘ravonlik bilan fatx etgan va o‘z oldiga jahongirlikni maqsad qilib qo‘ygan bo‘lib, hamma shohlarni ham o‘zi kabi hisoblagani uchun urush va g‘avg‘oni, faqiru miskinlarga zarar yetkazishini istamagan xoqon gaplaridan taajjubga tushadi.


  Shoir mamlakat hukmdorining o‘z fuqarolari taqdiri uchun qanday mas’uliyatda bo‘lishi kerakligi haqidagi o‘z qarashlarini Chin xoqoni timsolida ifodalaydi. Chin xoqoni Iskandardek jahongir shoh o‘z yurtiga bosib kelayotganidan vahimaga tushmaydi, balkim o‘z xalqi vatani manfaatini ko‘zlab, elchi qiyofasida u bilan uchrashdi. Garchi lashkari Iskandar lashkarlaridan ortiq bo‘lsa-da, u fuqaro osoyishtaligi, yurt farovonligini buzmaslik, behuda qon to‘kmaslik uchun halokat oldini tinch yo‘l bilan oladi. Raiyatga sitam o‘tkazmaslik uchun shoh Iskandarga yarim yillik molini berib, yarmini o‘z lashkarlari uchun saqlab qoladi. Xoqonning tinchlik yo‘lida oqilonalik bilan qilgan sa’y-harakatlari Chin mamlakatini urush halokatidan saqlab qoladi. Jahongirlik maqsadida yurish qilib kelgan Iskandar bu adolatparvar va fuqaroparvar xoqonni ko‘rib qon to‘kish yo‘lidan qaytadi.


  Podshoxoja dunyoqarashida Chin xoqoni garchi ideallashtirilgan hukmdor sifatida talqin etilsa-da, biroq bu axloqiy barkamol, insonparvar, xalq va mamlakat oldida o‘z mas’uliyatini chuqur idrok etgan, tinchliksevar, ma’naviy yetuk shoh timsoli orqali o‘z davri shoh va shahzodalari, sulton va beklarga buni ibrat qilib ko‘rsatadi.


  «Miftoxul-adl»ning «Sultonlar va beklar vazirlar birla mashvarat qilmoqliklarining bayoni qilur» bobida Podshoxoja bir qancha hikoyatlar keltirib, sultonlar biror qaror qabul qilishdan oldin arkoni davlat bilan kengashib, maslahatlashib olishlari haqidagi fikrni ifoda etadi va bunga misol tariqasida «Sulton Mahmud ovda» hikoyatini keltiradi.


  Podshoxoja mamlakat ahvolini shunday tasvirlaydi: «Hamma yoqda vayronalik, g‘am-g‘ussa, go‘ristondek jimjitlik hukmron. Baxtsizlik va yovuzlikning timsoli bo‘lgan boyo‘g‘li odamlarning g‘am-tashvishlari yanada ko‘payishini, uylar, shaharlar, qishloqlarning yanada ko‘proq vayron bo‘lishini, bu xarobazorda to‘y boshlashni orzu qiladi».


  Mamlakat hukmdori Sulton Mahmud xalqni qattiq ezib, bor-yo‘g‘idan judo qiladi, yurtni xarobaga aylantiradi, ammo yurtning vayronaligi unda achinish hissini o‘yg‘otmaydi. Hikoyatda naql qilinishicha, Sulton Mahmud Xoja Hasan nomli vaziri bilan ovga chiqqanlarida shahar cheti xarobalarida suhbatlashayotgan ikki boyqushni ko‘radilar. Oqil va dono vazir yig‘lab yuboradi. Sulton Mahmudning ajablanganligini ko‘rgan vazir shunday deydi: «Ul bir boyqush bul boyqushga aytadurkim, ikkimiz quda bulaylik, qizingni mening o‘g‘limga bergil, taki kelin ne tilar bo‘lsang berayin, der. Ul aytadur: maning qizimning qaliniga o‘n ming buzuq uy keraktur. Ul aytaturur: agar Sulton Mahmud tirik bo‘lsa, bir yildan so‘ng yuz ming uy desang ham berayin...»


  Hayratga tushgan Sulton Mahmud: «Ne qilmoq kerak?» - deb vazirdan so‘raydi. Vazir: «Adl qilmoq kerak va taki zulm qilmoqdin tavba qilmoq kerak, tavbadan yaxshi narsa yo‘qturur», - deb javob beradi.


  Sulton ovga bormaydi, iziga qaytib, barcha qilgan yozuklari uchun tavba keltiradi. U shu kundan e’tiboran mamlakatda adolat, tinchlik o‘rnatadi. U kunduzi adolat ishlari bilan mashg‘ul bo‘lsa, kechalari darveshona kiyinib, miskin, muhtoj kishilarga xayr-ehson qilish bilan mashg‘ul bo‘lgan.


  Podshoxoja o‘z zamonasidagi zolim, shu bilan birga bosqinchilik urushlari olib borish natijasida mamlakatni vayron, xalqni porakanda aylayotgan sulton va beklar haqidagi o‘z fikrlarini bu hikoyat orqali bayon etib, ularni yomonlik, yovuzlik, o‘zboshimchalik, zulm yo‘lidan qaytarishga harakat qiladi. Barcha qilgan gunohlari, jabr-sitamlari uchun tavba qilishni, adolat yo‘lini tutib, mamlakatda obodonchilik ishlarini oshirish, fuqarolarga g‘amxo‘r va mehribon bo‘lish, muhtoj-larga sahovat ko‘rsatish kabi ibratli ishlar mamlakat ijtimoiy, ma’naviy, axloqiy hayotini to‘g‘ri yo‘lga qo‘yishda muhim omil deb biladi. Mutafakkirning qarashicha, shoh o‘z mamlakatini kengash yo‘li bilan boshqarish, vazir Xoja Hasandek dono maslahatchilar fikriga quloq solishi, shundagina Sulton Mahmuddek zolim podshohlar yaxshilik tomon yuz burib, mamlakat xalqi osoyishta hayot bilan ta’minlanishi mumkin.


  Podshoxoja insonni faqat yaxshilik qilish uchun yaratilgan deb biladi va undagi salbiy illatlarni aql-zakovat va donolik yordamida yo‘qotish mumkinligiga ishonadi. U insonning hech qanday boyligi va yuqori martabasi uning o‘zining yaxshi odamman, deb aytishi uchun xaq-huquq bermaydi, degan fikrga keladi. Shuning uchun ham shoir o‘z qarashlarida xon, bek va katta mol-dunyo egalari bo‘lgan kishilarni insofli, diyonatli, shafqatli, bag‘ri keng, sahovatli bo‘lishga chaqirib, beva-bechoralar, kambag‘al-qashshoqlar, yetim-esirlar haqqidan qo‘rqmaydigan, sitamgar, zo‘ravon, zolim, qonho‘r, munofiq, toshbag‘r, hasis kishilarni fosh qiladi. Ayniqsa, u ilmning kuchiga ishonadi, uni jamiyatning illatlari bo‘lib hisoblangan adolatsizlik, haqsizlikni bartaraf etishda va kishilarni tarbiyalashda o‘rin tutishini ta’kidlaydi.


  Axloq va tarbiya xususida


  Axloq qoidalari - insonning xulq-odobi, fe’l-atvorini tartibga solib turuvchi axloqiy talablarning insonga jamiyat tomonidan qo‘yilgan me’yorlari bo‘lib, ijtimoiy mazmuniga ko‘ra umuminsoniy xarakterga ega bo‘ladi, jamoatchilik fikriga asoslanadi, inson xatti-harakatini belgilaydi va nazorat qiladi. Axloq qoidalari jamiyatning insonga bo‘lgan munosabatini ifodalab, axloqiy fazilatlarda o‘z aksini topadi. Uning ijtimoiy zamirida esa komil insonni tarbiyalashdek muhim muammo yotadi.


  Podshoxoja asarlarida ta’lim-tarbiya to‘g‘risida nazariya yoki biror axloq qoidalarining ta’rifi keltirilmagan. Lekin bundan uning qarashlarida axloq, ta’lim-tarbiya to‘g‘risidagi fikrlar uchramaydi, degan xulosaga kelmaslik kerak.


  Podshoxoja o‘zining axloqiy-ta’limiy asari «Maqsadul-atvor»da davrning eng muhim ijtimoiy-axloqiy masalalaridan bo‘lgan farzand tarbiyasi haqidagi fikrlarini bildirib, uni jamiyat hayotining ajralmas qismi ekanligini, shu sababli tarbiya doimo e’tiborda bo‘lishi lozimligini tushuntiradi. U o‘z qarashlarida ayblarini yashirmasdan, taltaytirmasdan, qiyinchilik va mashaqqatlarga ko‘niktirib tarbiya qilmog‘i lozim. Bolaning aytgan narsasini o‘ylamay muhayyo etish uni bemehr, sarkash, xudbin, badnafs, o‘zboshimcha, nodon, ota-onaga va kattalarga behurmat qilib o‘sishiga olib keladi. Bunday farzandlar voyaga yetgach esa hayotda mehnat qilishdan ko‘ra talab qilishni, ko‘ngillari tusagan narsaga osonlikcha erishmoqchi bo‘ladilar. Podshoxoja bundaylar haqida yozadi:


  Harneki ko‘ngli tilar oni qilur,


  O‘z so‘zini so‘zlar, o‘z ishin qilur.


  Hech sening so‘zingga solmas quloq,


  So‘z desang olur ilkiga tayoq.


  Mutafakkir e’tiroficha, yaxshi tarbiya ko‘rmagan bunday farzandlar ilm-hunar, kasb-kor egallashga mehr qo‘ymay, hayotda o‘z o‘rinlarini topolmasdan sarson-sargardon bo‘ladilar.


  Podshoxoja tushunchasicha, kishi yaxshi, hurmat-e’tiborli odamning farzandi bo‘lishi mumkin. Ammo uning o‘zida insoniy fazilatlar mujassam bo‘lmasa, ota-onasining sharafli nomi unga saodat keltirmaydi, shuning uchun har bir inson o‘z xulq-odobi bilangina go‘zaldir. Agar kishi farzandiga mehrini berib, yoshlikdan uni mehnat qildirib, yashashning qadriga yetadigan qilib tarbiyalasa, bola o‘z dunyoqarashi, yurish-turishi, odob-axloqi, fe’l atvori bilan ota-onasining joniga aro kiradigan, ularning hurmat-e’tiborini joy-joyiga qo‘yadigan inson bo‘lib yetishadi:


  Ulki saning fe’ling ila tirilur,


  Har ne desang jon ila xizmat qilur.


  Olam aro mahrami jondur sango,


  Jisming aro ruhi ravondur sango.


  Axloqiy fazilatlar bu insoniy fazilatlardir, chunki axloq qay mazmunda, shaklda, ko‘rinishda bo‘lmasin, u faqat insongagina taalluqlidir. Podshoxoja qarashlarida insoniy fazilatlar masalalarining keng o‘rin olishi, ularning davr axloq qoidalariga, ularning xalq hayotida tutgan o‘rniga bo‘lgan munosabatini ochib berishda asosiy manba bo‘lib xizmat qiladi. U o‘z salaflarining axloqiy fazilatlar haqidagi bitiklari bilan tanishib, ularning fikrlariga qo‘shilgan holda, davr nuqtai nazaridan turib, xolisona yondashishga harakat qiladi.


  Podshoxoja ilm, ilohiy ishq, rostgo‘ylik, sahovat, fidoyilik, vafo, hurmat-izzat, sabr-qanoat, kamtarlik, xalqparvarlik, jasurlik kabi insoniy fazilatlarga yolg‘onchilik, firibgarlik, fitnachilik, hiylagarlik, ikkiyuzlamachilik, xasadgo‘ylik, tekinxo‘rlik kabi inson axloqini buzuvchi illatlarni qarama-qarshi qo‘yadi.


  Podshoxoja «Maqsadul-atvor» asarida dilbandi mir Abdussalomga nasihat bobida yoshlarga zarur bo‘lgan bir qator axloqiy qoidalar haqida fikr yuritib, yoshlarning to‘g‘ri yo‘ldan borishi, haqiqiy baxt-saodatga erishishi uchun aqliy kamolotga intilib, o‘zlarida milliy va umuminsoniy fazilatlarni mujassamlashtirishga harakat qilmog‘i lozimligini uqtiradi. Yoshlar, avvalo, ilmga intilishi, oqilu fozillarga yondashishi kerakligini shunday ifodalaydi:


  Ilm uqib xayri saloh istagil,


  Sidq ila har shomu saboq istagil...


  Oqilu dono bo‘lgil hamnishin,


  Fozilu komilga o‘ltirgil yaqin.


  Kishi ilm olishi uchun pok, to‘g‘ri bo‘lmog‘i, erta-kech demasdan sidqidildan saboq o‘rganmog‘i, hamisha fozilu komil, oqilu dono kishilarga yondoshmog‘i, ular suhbatidan bahramand bo‘lmog‘i lozim, deb biladi.


  Podshoxoja ilm egallashning naqadar zarurligi, uning insoniyat uchun barcha hodisa va voqealarni anglab yetishda inson tafakkurida hosil bo‘ladigan jamiki bilimlarni mujassamlash, takomillashtirish kabi maqsadlarni ilgari surmoqchi bo‘ladi, inson ilm o‘rgangan sari, uning ko‘z o‘ngida olam sirlari ochilib boraveradi. Bu esa insonni kamolot sari yetaklaydi. Shuning uchun ilm olish insoniy fazilatlardan biri bo‘lib, u doimo o‘z qadrini topadi. Ilm insonni xor-zorlikdan asraydi, hirsu nafsdan qaytaradi va ma’naviyat osmoniga ko‘taradi. Olim yomonlik hujumiga qaramasdan quyosh kabi balandlikda, johil esa ganju mol egasi bo‘lishiga qaramasdan tuproq aro pastlikdadir.


  Mutafakkirning axloq va ta’lim-tarbiyaga oid hikoyatlaridan yana biri «Shayx va murshid» haqidadir. Bir kishi shayx oldiga borib, gunohi ko‘p ekanligini, endi esa tavba inobat so‘rab kelganligini aytadi. Shayx u kishiga: «Saning ko‘ngling bir xovuzga o‘xshar va anga besh ariqdan loy suvlar kirib, ul hovuzni tiyra qilurlar. Agar ul ariqlarning yo‘llarini bog‘lasang va bu hovuzga tiyra suvlar kirmasa, andin senga tavba inobat berurman», - deydi. Ul kishi besh ariq qaysilar deganida, shayx aytdi: Bir ariq ko‘zingning yo‘lidurkim, musulmonlarning ahlu ayoliga xiyonat bilan boqmagaysan. Va yana bir ariq og‘zingning yo‘lidurkim, andin harom narsalarni yeb yurmagaysan. Va yana bir ariq qo‘llaringning yo‘ldirkim, kishini nohaq urib, mollarini olmagaysan. Va yana bir ariq ayoqlaringning yo‘lidurkim, oning birla nomashru’ yerlarga-misli aroqxona va sharobxona va bo‘zaxonalarga bormagaysan. Va yana bir ariq quloqlaringning yo‘lidurkim, oning birla g‘iybat so‘zni eshitmagaysan». Bularga amal qilib ul kishi oz fursatda komil murshid bo‘ldi.


  Bu ixcham hikoyatda Podshoxoja haq yo‘lini ixtiyor etgan har qanday kimsa tarkidunyochilikka berilmasdan, avvalo o‘z qilgan gunoh ishlarini to‘liq anglab yetmog‘i lozim bo‘ladi, degan g‘oyani ilgari surgan. Buning uchun esa kishi hikoyatdagi murshid ta’rif etganidek, o‘z qalbini barcha illatlardan poklamog‘i kerak, ya’ni o‘zgalarning xasmu-haloliga xiyonat qilmaslik, hamisha o‘z peshona teri, halol mehnati evaziga kelgan luqma bilan tirikchilik qilish, nohaqdan, zo‘ravonlik bilan birovlarga sitam o‘tkazib mol-dunyo yig‘maslik, aroq, sharob, bo‘za kabi hayolini o‘g‘rilaydigan narsalarni iste’mol qilmaslik, g‘iybat, fisqu-fasod so‘zlarni eshitishdan tiyilish kabilarni o‘zida mujassam etishi joizdir. Shundagina kishi o‘zida poklik, soflik, halollik, to‘g‘rilik, layoqat, sadoqat kabi axloqiy fazilatlar sohibi bo‘la olishi mumkin. Shuning uchun ham Shayx murshidga tavbayu inobat berishdan oldin unga to‘g‘ri yo‘l ko‘rsatadi, uning xulq-atvoridagi yaramas xatti-harakatlarni tuzatishga yordam beradi.


  Podshoxoja ilgari surgan axloq masalalaridan yana biri bu har qanday dono, zukko, aqlli kishi ham vaqti kelganda masala va muammolar mohiyatini to‘g‘ri anglash uchun tajribali ustoz maslahatiga muhtojlik sezishilik to‘g‘risidadir.


  Podshoxojaning fikricha, kishi qanchalar ilm o‘rganmasin, yuqori martabalarga erishmasin, u hayotda ustozga, tajribali dono kishilar maslahatiga muhtoj bo‘ladi. Tadbirkor, dono kishilarni oddiy xalq orasidan topish, katta hayot tajribalari orqali orttirgan malakasi va aql mahsulidan davr muammolari yechimini to‘g‘ri topishda foydalana bilish, ularning hurmat-izzatini nazardan qochirmaslik barcha davrlarda yuksak fazilat deb qaralgan.


  Shoir inson yaxshi xulqlarning muayyan ijtimoiy muhitda, ta’lim-tarbiya natijasida egallashi mumkin, deb o‘ylaydi. Shunga ko‘ra, Podshoxoja «Maqsadul-atvor» da keltirishicha, farzand ta’lim-tarbiyasida ilm o‘rganish muhim o‘rin egallaydi. Chunki ilm kishini rostgo‘ylikka, halollikka, poklikka, yaxshini yomondan ajrata bilishga doimo o‘zgalarga yaxshilik hissi bilan yashashga, olimu fozil kishilar bilan muloqatda bo‘lib ular suhbatidan bahramand bo‘lishga Haq ishi uchun faqiru-mahram bo‘lishlik saodatga eltuvchi imon ekanligini anglashga shu bilan bir qatorda, yolg‘on, fisqu-fujur, hiyla, riyodan yiroq bo‘lish, zebu-ziynat, molyo dunyoga havas qilmaslik kabi xislatlarni idrok qilishga da’vat etmoqda.


  Hozirgi paytda xalq va jamiyatning axloqiy mukammallik talablariga javob bera oladigan o‘tmish axloqiy qadriyatlarini qayta tiklash, ularni odamlar, ayniqsa yoshlar ongiga yetkazish mustaqillik yo‘lidan borayotgan xalqimiz ijtimoiy-axloqiy taraqqiyoti uchun benihoya ahamiyatlidir.


  Maxdumi A’zam ma’naviy merosi


  Sayyid Ahmad ibn Mavlono Jaloliddin Xojagi Kosoniy Maxdumi A’zam (Dahbediy ham deyiladi) XVI asrning birinchi yarmida Markaziy Osiyo xalqlarining ma’naviy hayotida katta mavqeiga ega bo‘lgan naqshbandiya tariqatining ko‘zga ko‘ringan arbobi sifatida maydonga kelib, o‘zining ibratli hayoti, ijtimoiy-siyosiy, axloqiy qarashlari va turli mavzulardagi nodir fikrlari bilan tasavvuf ilmlari rivojiga katta hissa qo‘shgan ulug‘ siymolardan biridir.


  Shuning uchun Xojagi Ahmad Kosoniy o‘z zamonasining eng mukammal, ulug‘ murshidi sifatida Maxdumi A’zam-ulug‘ hazrat nomi bilan e’tirof etiladi.


  Ulug‘ mutafakkir o‘z turmush tarzi, faoliyati, jamiyatdagi tutgan o‘rni va tariqatidan kelib chiqib, to‘g‘rilik, odillik, poklik, muruvvatlilik, ezgulik, samimiylik, sadoqat, o‘tgan ajdodlarni e’zozlash va ularga munosiblik kabi umuminsoniy qadriyatlarni idrok etib ko‘plab risolalar bitgan. U amirlarga qarata payg‘ambarimizning «xayr-ul-umaro man zora-l-ulamo», sharr-ul-umaro man zora-l-umaro», ya’ni amirlarning yaxshisi olimlarni, olimlarning yomoni amirlarni ziyorat qiladi mazmunidagi hadisni keltirib, hukmdor olimlardan doimo boxabar bo‘lib, ularning ahvolini so‘rab turish lozimligini uqtiradi, chunki uning fikricha ilmsiz taraqqiyot to‘xtaydi, jamiyat halokat tomon yuz tutadi, elga nafi tekkan ilm esa barhayot qoladi.


  Maxdumi A’zamning mamlakat hukmdorlariga nisbatan qarashlari ayniqsa diqqatga molikdir. U sultonlarga «bir soatlik odillik, 60 yillik ibodatdan afzal hadisini eslatib, davlat mustaqilligi, xalq farovonligi, yurt ravnaqi yo‘lida jonbozlik ko‘rsatadigan hukmdor to‘g‘ri so‘z, jasur, shijoatli, tadbirkor, xaqgo‘y, talabchan, aqli raso, sahovatli va zakovatli, iymonli, yetti o‘lchab bir kesadigan, adolat pesha bo‘lmog‘i lozim deb hisoblaydi. O‘ziga murid bo‘lgan sultonlar: Zaxiriddin Muhammad Bobur, Ubaydullaxon, Jonibek Sulton, Abullazizxonlarga bu qarashlarini hayotlik paytidayoq singdirishga harakat qiladi.


  Maxdumi A’zam - «Adolatli podshohlar eng yaxshi olimlarni o‘ziga chorlaydilar va ularning maslahati bilan mulk va ra’iyyat ishlarini yurgizadilar. Johil podshohlar esa olimlarni o‘zlaridan uzoqlashtiradilar» - degan uzoqni ko‘zlovchi siyosatni, tariqat asosini tashkil etishda, faollashtirishda qo‘llab, o‘zining butun aqlu-idroki, bilimi, kuch quvvatini Mavarounnahrda tinchlik va osoyishtalik, birlik hukm surishi uchun safarbar qildi.


  Shu bilan bir qatorda Maxdumi A’zam o‘zlarining «ilm haqidagi risola»larida buyuk mashoyixlar haqida qimmatli ma’lumotlar keltirib, yassaviyadagi jaxr zikri, ya’ni ovoz chiqarib Allohni yod qilish qadimiy o‘tmish ajdodlarimizdan qolganligini e’tirof etadi va ularga samimiy, chuqur hurmat bilan qaraydi.


  Maxmudi A’zam o‘zining bir qator risolalarini komil mukammal insonni tarbiyalash muammosiga bag‘ishlab, avvalo har bir inson Tangri bergan aql bilan, fikr-idrok qilib, ish yuritishi lozimligini uqtirgan. Qur’oni karimda aytilgan «Parvardigoringni bilmoqchi bo‘lsang, avvalo o‘zingni bilib ol» oyatini takror-takror eslatib, o‘zligini o‘z tafakkuri bilan anglamagan kishi hech qachon komil inson sifatlariga ega bo‘la olmaydi, degan fikrni ilgari suradi. Shu bilan birgalikda, Maxdumi A’zam kishilarni axloqiy barkamollikka chaqirar ekan, ularning mukkasidan ketib ibodatga ko‘milib ketishlarini oqlamaydi, chunki, ibodatni xalqqa, jamiyatga foydasi tegadigan ishlar bilan birga ko‘shib olib borish lozim, «ibodat o‘n qismdan iborat bo‘lib, shundan to‘qqiztasi halollik talabi bo‘lsa, qolgan bittasi esa ibodat» degan hadisni bayon qiladi. Har bir inson tiriklik luqmasiga halol mehnat qilib topishi darkorligini ham alohida ta’kidlaydi. Odamlarni bu o‘tkinchi dunyo oxirat uchun zamindir, shuning uchun ko‘p murokaba va musoxaba qilmasdan, ko‘ngil buyurganicha oqilona ishlarni amal qilib, poklik, soflik, iymon va e’tiqod to‘g‘risida o‘ylashga da’vat qiladi.


  Mutafakkirning «Risolayi tanbih us-salotiyn», «Risolayi ahvol ulamo va umaro», «Risolayi tanbih ul-ulamo» risolalarida so‘fiy jamiyat va davlat ishlariga, musulmon qavmi hayoti va turmush tarziga aralashish zarur bo‘lgan paytlarda ularning mas’uliyatlarini o‘z bo‘yniga olish kabi aqidalar qat’iy ravishda ilgari surilgan. Shu bilan bir qatorda bu asarlarda ulug‘ allomaning ijtimoiy-siyosiy, axloqiy-ta’limiy qarashlari ham o‘zining mufassal ifodasini topgan.


  Maxdumi A’zamning ilmiy-irfoniy asarlari orasida 40 sahifalik «Risolayi ilmiy» alohida o‘rin tutadi. Bu risola mutafakkir falsafiy dunyoqarashini aniqlashda asosiy manbalardan bo‘lib, uning ilmga, borliqni bilish, ya’ni ilmiy-falsafiy va orifiy bilish muammolariga bo‘lgan munosabati va shu asosda umuman tasavvufning ilmga, bilish jarayoniga, dunyoviy ilm axlini o‘zgalarga najot yo‘lini ko‘rsatuvchi chiroq-qandilga o‘xshatishi, uning olimlarga yakin tutganligidan, ilmning o‘ziga xos mashaqqatlaridan, qiyinchiliklaridan bevosita tanish bo‘lganligini ko‘rsatib turibdi.


  Kishilarni ezgulikka, yaxshilikka, iymonga undash inson mukammalligining oliy cho‘qqisi bo‘lib, hazrati Maxdumi A’zam o‘z hayoti, yaratgan risolalari, ulkan ilm xazinasi, ijtimoiy-axloqiy, ta’limiy qarashlari bilan dunyo madaniyati ravnaqida tasavvuf ta’limotining taraqqiyotida o‘ziga xos o‘chmas iz qoldirgan zabardast orif allomalardan biridir.


  Majlisiy


  O‘zbek xalqining XVI asrda yashagan va ko‘zga ko‘ringan ijodkor mutafakkirlaridan biri Mavlono Majlisiydir. U XVI asrning so‘nggi choragida Xorazmda tug‘ilib, keyinchalik Hirotda yashab, dastlab G‘aribiy taxallusini qo‘llagan. Husayn Boyqaro majlislariga qatnashgach esa Majlisiy taxallusini olgan. Bu ma’lumotlar Husayn Qulixon A’zam Obidiyning «Tazkirai nashtari ishq» asarida bayon qilingan. Majlisiy Hirotdan Buxoroga ko‘chib kelgan va Ubaydullaxon saroyida xizmat qilgan. Uning bizgacha ba’zi tazkiralarida keltirgan g‘azal vabaytlari hamda «Qissai Sayfulmuluk» nomli falsafiy-axloqiy dostoni yetib kelgan.


  Hasanxoja Nisoriyning «Muzakkiri axbob» tazkirasida Majlisiy haqida shunday yozilgan: «Mavlono Majlisiy suhbatda samimiy, ulfat va o‘tirishlarga yaxshigina ziynat kishi bo‘lib, og‘ir vaziyatlarda ham tab’ otishi ziyraklik maydonida yengil yo‘rttirib, so‘z to‘pini notiqlik chovgoni bilan eltar edi. Yaxshi she’rlari va yoqimli so‘zlari bor. Qasidalari nafis va go‘zaldir». Shu bilan bir qatorda tazkirada Majlisiyning Bobur bilan uchrashgani va Boburshoh Majlisiyni ijodkor sifatida e’tirof etganligini aytiladi. «Qissai Sayfulmuluk» Majlisiyning bizgacha ma’lum bo‘lgan asosiy asari bo‘lib, doston ulug‘ turkiy mutafakkirlar – Mavlono Lutfiyning «Gul va Navro‘z» hamda Alisher Navoiyning «Farhod va Shirin» dostonlari kabi ishqiy sarguzashtni tarannum etuvchi falsafiy-axloqiy g‘oyalarni o‘zida mujassam etgan mumtoz yodgorliklardan biridir.


  Majlisiy hayotiy-afsonaviy sevgi sarguzashti muammosini yechish orqali insoniyat hayotiga taalluqli bo‘lgan ko‘pdan-ko‘p ijtimoiy-axloqiy masalalarni o‘rtaga tashlaydi. Adolatli hukmdor timsolida davr sultonlariga ta’sir etish, mehnatga chiniqish, azob-uqubatlardan cho‘chimaslik, do‘stlik, sadoqat, insonga muhabbat, ezgu maqsad yo‘lida fidoyilik bilan mardlik va jasorat ko‘rsatish kabilar bunga misol bo‘la oladi. Mutafakkir asarida o‘zining dunyoqarashi orqali orzu-umidlari, ilgari surmoqchi bo‘lgan g‘oyalari, davr voqea-hodisalari, kishilar hayoti, ularning yashash sharoitlari, urf-odatlari, kurash va intilishlariga bo‘lgan munosabatlarini ifodalaydi. Dostonda bir-biriga qarama-qarshi bo‘lgan ikki kuch orasida g‘oyaviy kurash boradi. Birinchi guruh sof sevgi, ilm-hunar o‘rganish, samimiy do‘stlik, insonparvarlik, mardlik, ishq-muhabbatda erkinlik, vafodorlik kabi oliyjanob g‘oyalarni ilgari sursa, ikkinchi guruh, shafqatsizlik, zo‘rovonlik, qonxo‘rlik, yovuzlik kabi illatlarni o‘zida namoyon etib, odamlarda qahr-g‘azab o‘yg‘otadi.


  Majlisiy o‘z ijtimoiy-axloqiy tushunchalarini dostonning asosiy qahramoni bo‘lmish shahzoda Sayfulmuluk orqali ifoda etar ekan, uni voqealar davomida axloqan barkamol inson darajasiga ko‘taradi. Sayfulmuluk Misr podshosi Osimshoh va Yaman shohi Badidlarning qizi bo‘lmish Jamilaning o‘g‘lidir. U bolaligida o‘z ko‘kaldosh do‘sti Said bilan saroy murabbiylari qo‘lida tarbiyalanadi, so‘ngra donishmand olimlar va mohir ustalardan ilm-hunar sirlarini katta ishtiyoq va qunt bilan o‘rganadi.


  Uning saroyda kechayotgan shod-hurram hayoti otasi taqdim etgan tundagi suratini ko‘rganiga qadar davom etadi. Tunda qiz suratini ko‘rib unga g‘oyibona oshiq bo‘ladi. U ishq dardi, sevgi azobi bilan yona boshlaydi! Safulmuluk o‘z sevgisiga yetish uchun hamma narsadan, hatto podshohlikdan ham voz kechishga tayyor holatga tushadi.


  U shunday haqiqiy bir ishqqa mubtalo bo‘lganki, bunday oshiqlarni ishq-muhabbatdan hech kim va hech narsa – pand-nasihat ham, inson va parilar o‘rtasidagi g‘ovlar ham, irqiy va diniy tafovutlar ham qaytara olmaydi:


  Kishiga ishq agar hamroh bo‘lsa,


  Gadodir ul garchi shoh bo‘lsa.


  Ki bo‘lmas ishqda ham kufr-iymon,


  Ne sabr anda, ne kofir, ne musulmon.


  Oshiq, deb tasavvufona fikr qiladi Majlisiy, o‘z ma’budasiga chin ko‘ngil qo‘ysa, bunday oshiqlarga firoq og‘usi ham, ayriliq alangasi ham, hijron tunning qayg‘u alamlari ham shahdu shakardek shirin, ayshu-ishratdan lazzatliroq tuyuladi.


  Biroq og‘usi anga shahdu sharbat,


  G‘am qayg‘usi anga ayshu ishrat.


  Har qanday kishi ham bunday muhabbat asiri bo‘lavermaydi. Faqat qalbi pok, iymoni butun, botini toza, jasur er kishigina bunga qodirdir. Ma’naviy tuban, johil, yovuz, yomon niyatli odamlar esa ishq dardidan benasibdirlar.


  Erur chin ishq daryosi muazzam,


  Kira olmas unga har qaysi odam.


  Muhabbat baxri oshiqlar yeridir,


  Anga kirgan toki erning eridir.


  Dostonda ilgari surilgan axloqiy masalalardan yana biri kishining o‘z maqsadi sari qat’iy kurash olib borishi, ana shuyo‘lda har qanday qiyinchiliklar va mashaqqatlarni mardonavor yengaolishi, qahramonlik, jasurlik ko‘rsata olishi qobiliyatidir: Sayfulmuluk yo‘l uqubatlari, og‘zidan o‘t sochuvchi ajdar, sahroda yo‘liqqan yo‘lbars, qo‘rqinchli va dahshatli devlar bilan olishadi. Uni hech qanday ofat va falokat yo‘ldan qaytarolmaydi:


  Agar yuz ming balo kelsa ilakdin,


  Yuz o‘girmon taki ushbu tilakdin.


  Mutafakkirning fikricha, Sayfulmuluk bundan qat’iy qarorga kelishi, yovuz kuchlarga qarshi sabot va matonat, aql-idrok va tadbir bilan qarshi kurashda uni qo‘llagan kuch, g‘ayrat, shijoat, baxsh etgan narsa – ishqqa bo‘lgan ishonchi, umidi, orzu-istaklaridir. Bu yo‘lda u mardlik, jasurlik bilan halol kurash olib boradi. Sayfulmuluk maymunlar mamlakatidan qochib, dengiz ofatidan vahimali qush vositasida quriqlikka chiqadi, shu payt qushning bolalariga ajdar rahna soladi. Buni ko‘rgan Sayfulmuluk hech ikkilanmay, yashiringan qoya tagidan chiqib, ajdarni halok etadi, qush bolalarini halokatdan qutqarib, qushda mehr-shafqat hissini uyg‘otadi. Bunday olijanoblik hammaning ham qo‘lidan kelavermaydi. Qalbida ishq tug‘yon urgan kishigina bunga qodir, chunki u o‘z jonini xavf ostiga qoldirib, garchi onasi dushmanlik qilayotgan bo‘lishiga qaramasdan, himoyaga muhtoj bo‘lgan norasida qush bolalarini qutqarib, vahimali qush qalbida ham mehr-muhabbat uyg‘ota oladi. Bu yaxshilik va ezgulik timsolidir. Sayfulmuluk dev makoniga kirib, tutqin qiz Robialmuluk bilan uchrashadi, undan ma’shuqasi Badeujamolning daragini eshitib, o‘z ma’shuqasining emakdoshi bo‘lgan bu asira malikani devning zulmatidan qutqaradi va uning ko‘magida Badeujamol mamlakatiga yetib boradi.


  Badeujamol-parilar podshohi Shohbol binni Shoxruhning qizi bo‘lib, asl vatani Shahristoni Siymon yoki Bog‘i eram bo‘lsa ham, sarandilda Rabialmulk bog‘ida malika bilan bir kunda tug‘ilib, emakdosh bo‘lib, birga ulg‘ayadilar. U ba’zi shoh qizlari kabi tantiq, kibrli, yengiltak emas, balki hayoli, iffatli, nazokatli, odobli, nomusli, aqlli, sermulohaza, erkin fikrli, bokira va go‘zal qizdir. Sayfulmulukning o‘n uch yildirki o‘ziga oshiqu-mubtalo bo‘lib, ko‘p mashaqqatlar tortganligini malikadan eshitib bilsa ham, to shahzodaning o‘zini uchratib, uning vafodorligiga iqror bo‘lib, o‘z qalbida shahzodaga nisbatan ham shunday ishqiy tuyg‘u sezmagancha bu muhabbatga ishonmaydi. Ammo Kuzum shohi Asvod dev qasosi uchun Sayfulmulukni xiyla bilan qo‘lga tushirganda, Badeujamol o‘z mahbubi uchun qattiq qayg‘uradi:


  Kecha-kunduz kuyar bo‘ldim men emdi,


  Bu g‘am birla o‘lar bo‘ldim men emdi.


  Badeujamol o‘z vafodorligi, hayo va iffati bilan sevgilisining dushman qo‘lidan qutilishida asosiy o‘rin tutadi va bu buyuk qalb bilan tutashadi.


  Asardagi do‘stlik g‘oyasini ifodalashda Majlisiy Sayfulmuluk bilan Said o‘rtasidagi qadrdonlik, birodarlik, sadoqat bilan bir qatorda, ayollar orasida ham, Badeujamol va Robialmulkning bir-biriga bo‘lgan mehr-oqibati, ishonchi va inoqli-gini ko‘rsatish orqali mustahkam do‘stlik tushunchani beradi.


  Mutafakkir malika timsolida sof ko‘ngil, farosatli, chidamli, irodali, dushmanga taslim bo‘lmaydigan, o‘z or-nomusini hamma narsadan ustun qo‘yuvchi, pokdamon, zo‘rovonlik, shafqatsizlikka qarshi murosasiz, o‘zi tutqinda bo‘lishiga qaramasdan, oshiq Sayfulmulukka xayrixoh bo‘lgan qizni ta’riflaydi. Sayfulmuluk unga ko‘rsatgan yaxshiligi uchun, malika bu ikki bir-biriga monand qalblarni tutashtirish maqsadida chin insonparvarlik, shafqat va marhamat bilan o‘zining olijanob fazilatlarini namoyon qiladi.


  Asar xotimasida Majlisiy yozadi:


  Nechukkim shoh ko‘rdi yor vafosin,


  Vale chekdi ajoyib ko‘p jafosin.


  Jafo chekmay kishiga rohat o‘lmas,


  Agar kuymas ustunga jush bo‘lmas.


  Shu dehqon chekmasa jabru-jafosin,


  Yemishlarning kishi ko‘rmas vafosin.


  Demak, uning fikricha baxt kishiga o‘z-o‘zidan osonlikcha berilmaydi. Unga erishmoq uchun kishi mehnat qilmog‘i, jafo topmog‘i, qiyinchilik va mashaqqatlardan cho‘chimasdan kurashmog‘i, yengmog‘i lozimki - natijadagi visol farog‘ati nash’asi ham shundadir.


  Jahonda jabrlar oshiq uchundir,


  Vale bilgil, agar loyiq uchundir.


  Majlisiyning «Qissai Sayfulmuluk» dostonida ilgari surilgan ajoyib g‘oya muhabbat tantanasi – yaxshilik va ezgulikning yomonlik va zulm ustidan g‘alabasi, insoniy ruhiyatning ma’naviy kamolot yo‘lidagi ibrati ifodasidir.


  Ubaydiy


  XVI asr Movarounnahr tarixida shavqatli hukmdor, iqtidorli shoir, mutafakkir va ko‘zga ko‘ringan tasavvuf tariqatining kuychisi sifatida iz qoldirgan siymolardan biri Ubaydiydir.


  U 1487 yil dashti qipchoq hukmdori bo‘lgan Muhammad Shayboniyxonning ukasi Mahmud Sulton xonadonida dunyoga kelib, 1539 yil Buxoroda vafot etgan. Shayboniylar sulolasining yirik siyosiy va harbiy namoyandalaridan bo‘lgan. Ubaydullaxon 1533-1539 yillarda Buxoro taxtiga ega bo‘lib mamlakatni idora qilishi bilan bir qatorda madaniy-ma’rifiy sohalarda ham muhim ishlarni amalga oshirgan. Madaniyatning katta arbobi hamdir. O‘sha davr tarixchisi Hofiz Tanish Buxoriyning «Abdullanoma»sida qayd etilishicha, Ubaydullaxonning harbiy mahorati va jasorati hamda davlat arbobi sifatida qattiqqo‘lligi Turkiston xalqlarini «qizilboshlar», ya’ni Ismoil Safaviy boshchiligidagi eroniylar istibdodidan saqlab qolgan, shu bilan bir qatorda uning xalovatli zamonida Movarounnahr, ayniqsa, Buxoro viloyati gullab-yashnagan.


  Ubaydullaxon ham o‘z davri hukmdorlaridan Husayn Boyqaro, Shayboniyxon, Zaxiriddin Bobur kabi muttasil she’riy ijod bilan shug‘ullanib, she’rlariga Ubaydiy «Qul Ubaydiy» taxalluslarini qo‘yar edi. Ubaydiy turkiy, forsiy va arabiy tildagi she’rlaridan uch devon tuzib, uni kitob holida bir muqova ichiga joylashtirgan[bookmark: _ftnref1]1. Bizgacha uning to‘liq matni yetib kelmasada, topilgan qo‘lyozmalar Ubaydiyning yetuk iste’dod sohibi bo‘lganidan dalolat beradi.


  Xasanxoja Nisoriyning «Muzakkiri ahbob» tazkirasida xabar berishicha, Ubaydullaxon ko‘proq sa’y-harakatini aqliy va naqliy bilimlar uchun sarflab, ilm yo‘lida tirishqoqlik namunasini ko‘rsatgan, hech qachon barokatli vaqtini behuda o‘tkazmagan. Tasavvufda fikrlarini mazmuni asosli va dilpisand iboralar bilan bayon qilar edi. Hazrat Mahmudiy Kasoniyga yuborgan quyidagi ruboyida shunday deydi:


  Yarim ahvolimni ey do‘st, bir-ikki ko‘raman,


  Nimani ko‘rsam barchasini u bilan birga ko‘raman.


  Barcha holatda ham «xu» shunchalar g‘arb bo‘libmanki,


  Faqat «xu» deyman, «xu»ni eshitaman, «xu»ni ko‘raman.


  Ubaydiy tasavvuf udumiga ko‘ra, naqshbandiya tariqati namoyandalaridan biri bo‘lgan, davrning yetuk mutasavvif olimi Mahdumu A’zam Kosoniy hazratlariga murid tutinib, ul ulug‘ zotdan haqiqat sirlarini o‘rganishni, komillik sifatlarini o‘zlashtirishni maqsad qilgan. U olamdagi barcha ko‘rguliklarning sababchisi Alloh ekanligiga iymon keltiradi va faqat Allohning zikri, nomi, yodi uning hayot mazmuniga aylanib borib, o‘zligi bilan qorishib ketgandagina, mohiyat kasb qilishi mumkinligini anglab yetadi. Zero, Haqdan o‘zga barcha narsa foniy va o‘tkinchidir, degan xulosaga keladi:


  Majnun ishidan ul kishikim ogohdir,


  Ushshoq orasida Ubaydulloxdir.


  Payvasta junun ahli erur hamroh anga,


  Ul rahbar erur, alargayu ham shohdir.


  Demak, Ubaydiy Majnunning Alloh visoliga yetishish uchun qilgan ishlaridan ogoh, shuning uchun ham u Haq yo‘lidagi oshiqlarning podshosi, junun ahlining hamrohi va rahbaridir.


  Mutafakkir podshohlik kishiga ko‘p ranju-mehnat, baloyu kibr keltiradi, bu foniy dunyo tashvishlari-yu dabdabalari bilan o‘ziga rom qiladi, gadolik, xoksorlik, kamtarlik, faqirlik bilan o‘z qalbini Haq yo‘liga bag‘ishlagan kishigina «farog‘at maskani»ga yetishishi mumkin, degan fikrga keladi.


  Base farog‘ati bor, do‘stlar, gadolikning


  Balou mehnati ko‘p asri podsholikning.


  Har dam hushyor bo‘lib, o‘zi bilan Haq orasida mavjud bo‘lgan maqomat, muloqot va hijoblarni andishada safar qilib, ya’ni soliqning tabiatiga, o‘tmishiga safari orqali odamiylikdan farishta sifatlilikka ko‘chib, Haq visoliga yetish, yurganda hamisha ko‘zni qadamdan, ichki nigohni Alloh mushohadasidan uzmay, har bir harakatini o‘zi idrok etib, mudom xalq ichra faol bo‘lgan holda, shuurda Haq taolo bilan tanho bo‘lishlik Ubaydiyning xojagon tariqati udumlarini anglaganidan dalolat beradi.


  Ubaydullaxon tasavvuf olamining buyuk siymolaridan bo‘lgan Ahmad Yassaviy shaxsiyati va ijodiy merosiga katta qiziqish bilan qaragan, uning pur ma’no hikmatlaridan ilhomlangan Ubaydiy o‘zi ham hikmatlar bitib, dastavval Yassaviy tajribalariga suyandi va ularni ma’lum darajada rivojlanishiga xizmat qiladi.


  Jumladan, Yassaviyning «Beshak biling, bu dunyo barcha eldan o‘taro» misralari bilan boshlanadigan mashhur hikmati donishni davom ettirib, yozadi:


  Kuch yeldek, ey rafiq, olam bori ko‘charo,


  Ko‘z yumub ochkuncha aziz umring kecharo


  O‘lim solur motamga, odam o‘g‘lin har g‘amga,


  Aqli bo‘lg‘on odamga ushbu ibrat yetaro.


  Davlatingga tayonma, ganju molga inonma,


  Ham barchaga inonma, bari andin ketaro.


  Ushbu misralarda Ubaydiy umrining yeldek o‘tib ketishi, aqlini tanigan har qanday inson har bir daqiqani g‘animat bilib ganju-moliga, davlatiga ishonmasdan odamlarga, rayiyatga imkon qadar yaxshilik qilish, mehr-muhabbat ko‘rsatmog‘i uchun shoshilmog‘i kerak degan fikrni ilgari suradi. Chunki insonni ruhiy komillik sari undovchi, uni oliy haqiqat saodati sari yetaklovchi asosiy mezon, uning o‘zgalarga bo‘lgan sahovati, muruvvati, qanoati, mehri, diyonatidadir.


  Xohi jahon sarvari, xohi bo‘lsun sandari,


  Barchani gur ajdari bir-bir etib yutaro.


  Kul Ubaydiy, doimo aning sari havo qil.


  O‘kunch bila bu dunyo barcha eldin o‘taro.


  Tasavvufning yassaviya ta’limoti chuqur o‘rgangan Ubaydiy ishq bobida ham ibratli hikmatlar bitgan.


  Ayo do‘stlar jondan kechib, ishq erkin tutgum mano,


  Vahdad mayin ichkuncha ne xunoblar yutgum mano.


  Tasavvuf olamni xudo yaratgan deb biladi. Shuning uchun borliqda uning aksi namoyondir. Inson xudoning mehriga sazovor. Xudoning ishqi esa yaratganga eltuvchi vahdat mayi. Bu «may»ning qadahi inson qalbi. Shu «qadah»ga ishq mayi qancha ortiq quyilsa, odamdagi ma’naviy-ruhiy intilishlar o‘shancha kuchayadi.


  Haq taolo diydoriga vosil bo‘lish uchun solik oradagi devorni olib tashlashi lozim bo‘ladi.


  Bu esa islom ta’limotidagi shariat, tariqat, ma’rifat bosqichlari bo‘lib, inson o‘z gunohlarini yuvishi, shaxsiy axloqiy nuqson va qusurlaridan qutilishi, ruhiy poklanishi hamda bu bosqichlarning talab-qoidalarini to‘laqonli qilib bajarish yo‘lida hamma narsaga tayyor turishi lozim.


  Shoir Ubaydiy ijodi nafaqat tasavvufona she’rlari bilan balki ijtimoiy adolat, axloqiy masalalarga munosabati o‘zining ishqiy tushunchalari kechinmalari tasviri bilan ham qimmatlidir. O‘zi yashagan davrining notinchligi, goh tashqi, goh ichki dushmanlar bilan olib borilgan tinimsiz janglar, el-yurt dardu-g‘ami, ichki feodal murosasizliklar, ijtimoiyhayotdagi tengsizlik uni hukmron sulola vakili bo‘lishiga qaramasdan bir zum ham tinch qo‘ymasdi. Ubaydiyning quyidagi baytlarida iqrorlik va hayotiy haqiqat borligi sezilib turibdi.


  Bir lahza ko‘nglim to‘lmadi beg‘am zamondin,


  To‘ydi zamona menda numen ham zamonadin.


  Yetmay ko‘nglim shodlig‘, ey hamdamim, yetar,


  Yuz mingga mualamanga har dam zamonadin.


  U dunyo g‘amu-alamlaridan, zulmu-sitamlaridan adolatsizlik dunyodan bezor bo‘lgani, qalbida shodlik yo‘qligini kuyinib, ozorlanib ifoda etadi.


  Mutafakkir ko‘proq ishq-muhabbat, vafodorlik, oshiq sadoqati, do‘stlik, sabr-toqat, yaxshi odob, g‘ayrat-shijoat, ezgulikni qadrlash kabi an’anaviy axloqiy tushunchalar haqida o‘z bitiklarida fikr yuritadi.


  U dildoriga o‘z vafodorligini bayon qilar ekan, uning ishqida jonini qilsa ham dildor diydorindan ayrilmasligini shunday ifodalaydi:


  Ko‘p yor agarchi topilur senga va lekin,


  Jon berguvchi men kabi vafodor topilmas.


  Diydor g‘animat turur, ey telba Ubaydiy,


  Diydoridan ayrilmaki, diydor topilmas.


  Ubaydiyning kishilar orasidagi do‘stlik haqidagi tushunchalari bir qator ruboyilarida bayon qilingan bo‘lib, kishi do‘stining uzrini qabul qilolsa, uning dardlariga malham bo‘lolsa, uni tushuna olsa - bu do‘stlikning ulug‘ nishoni deb biladi va shu bilan bir qatorda do‘st kishi dushmaning bilan yor tutinsa, undan senga albatta bir balo keladi, deb ogohlantiradi:


  Har do‘stkim ul dushmaningga yor dirur,


  Bilkim senga ul yor emas, ag‘yor durur


  Aylang xazar andankim aningdek kishida


  Bir nav’ hayolu, bir balo durur.


  Ubaydiy tushunchasida do‘stlik insonning oliy mukammallik darajasidagi ibratli fazilatlaridan hisoblanadi, biroq unga xiyonat qilgan kishi makr va ofat botqog‘iga giriftor bo‘lib, yaxshilikka yaramay qolgan, insonchilikdan chiqqan, odamlar nazdidan qolgan kimsalarga qiyoslanadi.


  Hazrat A. Navoiy o‘zining «Hayratul-abror» dostonida inson axloqining bezagi bo‘lmish odob haqida to‘xtalib, «Tavoze’ har kimning holatiga qarab bo‘lishi shart. Gado oldida sajda qilish kerak emas, unga bir tiyin berilsa shu karam bo‘ladi. Yosh bolaga tik turib salom bersang, uni adib demaydilar. Qo‘l ostidagi kishilar xilof ish tutsalar uni hisobga olishing kerak. Ularning yaxshi-yomon ishlaridan xabardor bo‘lib turishing shart. Shu sening jamoatga hurmating bo‘ladi», - degan edi. Ubaydiy buyuk mutaffakkir A. Navoiy kabi odob masalasiga alohida e’tibor bilan qaraydi. Uning tafakkuricha insonda odobdan yaxshi sifat yo‘q, odob inson fazilatining eng oliy, beqiyos, go‘zal ko‘rinishidir.


  Ma’lumki, sobiq Sovet davrida juda kam e’tibor berilgan, batafsil o‘rganish uchun keng o‘quvchi ommasida deyarlik imkon bo‘lmagan Ubaydiy merosi faqat Respublikamiz mustaqilligi sharofati bilan qaytadan o‘rganilmoqda. Ubaydiyning serqirra dunyoqarashi aks etgan ijod mahsuli o‘zi yashagan davr hayotini uning ijtimoiy-siyosiy, axloqiy-ta’limiy tomonlarini ochib berish bilan bir qatorda hozirgi yangilanish davrida ham kishilarimizga, ayniqsa yoshlarimizga vatan, xalq, iymon, sadoqat, halollik, jamiyat oldidagi burch kabi tushunchalarni chuqur anglashlariga ma’lum darajada ma’naviy ko‘mak manbasi bo‘lib xizmat qilishi mumkin.


  


  «Siyosatnoma» saboqlari


  O‘zbekistonning mustaqil respublikaga aylanishi, hayotimizda katta tarixiy voqeadir. U xalqimizning uzoq yillik intilishi natijasida qo‘lga kiritilgan buyuk g‘alaba.


  Mustaqillik tufayli xalqimiz o‘z taqdirini o‘zi belgilash huquqiga, davlatni mustaqil boshqarish imkoniyatiga ega bo‘ldi. Jumladan, huquqiy merosimiz xazinasi bo‘lgan Nizomulmulkning «Siyosatnoma» asari o‘zbek tilida chop etilishi buning yorqin dalilidir.


  Kitobni fors tilidan o‘zbek tiliga tarjima qilgan mualliflar (Shodmon Vohid Husaynzoda, A.Erkinov) aytganlaridek, jahon madaniyatining beshiklaridan biri bo‘lgan sharq tarixi ko‘p voqealarga shohid: sanoqsiz jangu-jadallar natijasida ne-ne buyuk shohu-sarkardalar kelib ketdilar. Kimlardir ranju alamlar chekdi, kimlardir zafarlar nash’asidan masrur bo‘lib, davru-davron surdi. Lekin faqat yaxshi ishlar, ularni amalga oshirgan ulug‘ zotlarning tabarruk nomlari, shularning barchasidan bizni voqif etgan aziz kitoblargina boqiy qoldi. Ana shundaylardan biri Nizomulmulkning «Siyosatnoma» kitobi edi.


  Men bu nodir asarni havas va qunt bilan o‘qib chiqib, undagi bayon etilgan ajdodlarimiz o‘tmish merosi, davlatni boshqarishdagi yo‘l-yo‘riqlar, hozirgi hayotimiz va kelajagimiz uchun ham g‘oyat muhim ahamiyatga ega ekanligini angladi. Unda bayon etilgan oqilona fikrlar, maslahatlar va hayotiy tajribalar, ayniqsa, hozirgi mustaqillik davrimizda muhim ahamiyat kasb etadi.


  Haqiqatdan ham, Nizomulmulk o‘zining bu asarida quruq pandu-nasihatni, ko‘rsatma berishni maqsad qilib qo‘ymaydi. U turli davlatlarning hukmronlari, avlodlarimiz tarixini va tajribasini, jumladan, o‘z shaxsiy tajribasini tushunarli va ibratli tarzda ifodalab beradi. Bu noyob asarning boshqa asarlardan farqi shundaki, unda ota-bobolarimizning X asrgacha bo‘lgan hayoti, davlat boshqaruvidagi ibratli ishlari, odil podshohlarning mamlakatning tinchligini, obod farovonligini qanday qilib saqlab, xalqning har qanday ichki va tashqi sitamlardan himoya etilganligi aniq dalillar bilan bayon etiladi.


  Nizomulmulkning «Siyosatnoma» kitobi har qanday kishini fikrlashga undaydi. Shu sabab, asarning yaratilgan davridan (1091) boshlab, donishmandlar, olimlar, tarixchilar, adiblar, eng muhimi, shohlar va hokimlar diqqatini o‘ziga tortib kelgan. Uni amiru sultonlar va boshqa mansabdorlar ko‘chirtirib olib, o‘zlarining ish faoliyatlarida foydalanganlar.


  Asarning tarixiy, siyosiy va badiiy ahamiyati shundaki, u shohlar va hokimlar uchun davlatni boshqarishda ibratli yo‘l-yo‘riq bo‘lib xizmat qiladi. Shu sabab, asar muallifi Nizomulmulk xizmatiga sohibqiron bobomiz Amir Temur va hazrat Alisher Navoiylar, Samandar Termiziy, Ibn Isfandiyor, Xoja Xalifa kabi juda ko‘plab buyuk allomalar, ilm va davlat arboblari katta baho berganlar.Muhimi, asar bugungi siyosatdonlar uchun ham eng zarur bo‘lib xizmat qiladi.


  Donishmandlar aytganidek, tarix-ulug‘ murabbiy. U yuz bergan hodisalar mohiyatidan kelib chiqib, insonga saboq beradi. Hozir asarning yaratilganiga o‘n asr bo‘lganiga aramay, u turli tillarda ko‘plab mamlakatlarning rahbarlik uslubida qo‘llanilmoqda. Shu jihatdan, u birgina Sharq tarixidagina emas, siyosat bobida o‘zlarini ustun qo‘yadigan G‘arb mamlakatlarida ham (barcha davrlar uchun) jamiyatni va davlatni boshqarishda, mamlakatning bir butunligini, daxlsizligini ta’minlashda, fuqarolar haq-huquqlarini himoya etishda amaliy dastur bo‘lib xizmat qilmoqda.


  Asarning asosiy g‘oyasi shundaki, Nizomulmulk shoh va hokimlarni adolatga, insofga, tinchlikka, mamlakatni boshqarishga oqilona, bamaslahat ish yuritishga, bu borada tartib-qoidaga qat’iy amal qilishga undaydi. Men asarning tafsiloti to‘g‘risida hamma voqeani ifodalab berishni emas, balki, shular orasida hozirgi hayotimizga kerakli ba’zi bir zaruriy masalalarga, voqealarga to‘xtalib o‘tmoqchimiz.


  Nizomulmulk o‘z asarida (2-bobida) podshohlarning xalqqa qiladigan xayr ehsoni va adolatli siyosatlari bilan xalqni xushnud qilish, xalqqa zulm va sitam qilmaslik to‘g‘risida yozadi. Unda aytilishicha: «mulk kufr ila mavjud bo‘lishi mumkin, zulm bilan esa barbodlikka mahkumdir».Ma’nosi: kimki xalqqa sitam qilmasa, ularning hol ahvolidan xabar olib tursa, podshohlik mulki mustahkam bo‘ladi, xalq uni qo‘llab-quvvatlaydi, duo qiladi, oxirati xayrli bo‘ladi.


  3-bobda podshohning mazlumlarni qabul qilishi, odil va yaxshi xulqli bo‘lishi haqida gap boradi. Odil podshoh haftada ikki kun zulm ko‘rganlarni qabul qilib, ularning so‘zlarini eshitib, zolimlarni jazolarkan. Muhim bo‘lgan arizalarni olib, har biriga javob berar ekan. Bu ish natijasini podshoh jarchilari xalqqa e’lon qilar ekan. Buni eshitgan boshqa zolimlar ham jazolanishidan qo‘rqib, xalqqa zulm qilishdan o‘zlarini tiyishga majbur bo‘lar ekan.


  Nizomulmulk odil, elparvar podshohlar haqida shunday deydi: «... ajam shohlari bir do‘kon yasab, uni otga yuklab, sahroga olib borarkanlar, toki o‘sha joyda yig‘ilgan mazlumlarni ko‘rib har birining arzini eshitib olish mumkin bo‘lsin. Agar podshoh biron yerga qo‘nsa, u yerdagi g‘arazli kishilar va sitamgarlar zulm chekayotganlarni podshoh oldiga qo‘ymas ekan. Naql etilishicha shohlardan birining qulog‘i og‘ir ekan. U tilmochlik qiladigan mazlumlar so‘zini menga to‘g‘ri yetkazmaydilar va men ularning xolini bilmay, noto‘g‘ri hukm chiqarishim mumkin deb o‘ylab, «zulm ko‘rgan kishilar qizil ko‘ylak kiysin, boshqa hech kim bunday rangda kiyim kiymasin, toki men ularni tanib olay» deb buyruq beribdi. Shoh o‘zi esa bir filga o‘tirib aylanib yurib, qizil kiyganlarni oldiga chaqirib olarkan. Ular ham baland ovoz bilan o‘z ahvollarini aytib berarkanlar va shoh uchun biron ishni hal etishda adashmaslik uchun qilinar ekan.


  4-bobda Nizomulmulk xalqqa solinadigan soliqlar haqida gapirib, ummol (zakotchilar) ning xalq bilan yaxshi bo‘lishligini, har xil soliqlar solib, xalqqa jabru zulm qilmasligini aytadi. Aks holda xalq ranju sitamda qolib, ovora-sarson bo‘ladi. «Soliq shunday vaqtda olinsinki, odamlarga ziyon yetmasin», deyiladi unda.


  Asarda soliq to‘g‘risidagi ish yuritish tartibi haqida gapirib, soliqchilar joylarga borganda, ba’zilar buyruq bilan, ba’zilari esa buyruqsiz boradi. Buyruqsiz kelganlardan odamlar ko‘p aziyat chekadilar. Masalan, biron soliqning hajmi va miqdori 200 dinor deylik, soliqchi esa 300 dinor to‘lashni xalqdan talab qiladi. Xalq esa bundan ozor chekadi, qashshoqlashadi va davlatdan norozi bo‘ladi. Shu sabab biror zarurat bo‘lmasa, saroydan soliq uchun odam yuborish kerak emas, deb uqtiradi. Shu bobda shohning o‘z xalqini yetti yil qanday qilib ocharchilikdan, qahatchilikdan saqlab qolganligi haqida bayon qilinadi. Jumladan, shoh Kaykubot davrida yetti yil qaxatchilik bo‘lib, yomg‘ir yog‘maydi. Mana shunda podshoh amaldorlarga buyurib, bor g‘allani sottiradida, bir qismini sadaqa tariqasida xalqqa hadya qilinadi. Uning mamlakatida shu yetti yil davomida biron kishi ochlikdan o‘lmaydi (29-bob).


  Kitobda davlatni boshqarishga alohida to‘xtalib o‘tiladi. Jumladan, odil shohlar hamisha amaldorlarning ishlarini tekshirib borishi kerak. Agar, u vazifasiga to‘g‘ri amal qilayotgan bo‘lsa, o‘z vazifasida qoladi. Aks holda, amalni undan olib, loyiq kishiga topshiradi. Amaldorlar xalqdan zo‘rlik bilan mol tortib olgan bo‘lsa, egalariga qaytarishadi, uning ottirgan molu boyliklarini musodara qilib, xazinaga topshiradilar va o‘zini jazolaydilar. Boshqalar bundan ibrat olib, xalqqa sitam qilmasliklari uchun unga boshqa amal ham bermaydilar.


  Mana shu boshqarish uslubi hozirgi kunda bizning sharoitimizga juda qo‘l keladi...


  Muallif podshoh, vazirlar va boshqa ishonchli davlat rahbarlarining qanday ish olib borayotganini maxfiy yo‘llar bilan ham tekshirib turganligini alohida qayd etib o‘tadi. Shohlik va mamlakatning totuvligi aynan vazirlarga bog‘liq ekanligi uchun ham bunga alohida e’tibor bergan va daliliy misollar keltirgan.


  Aytishlaricha, Bahromgurning bir vaziri bo‘lib, uning ismi Rostravshan bo‘lgan. Shoh hamma davlat ishlarini unga ishonib topshirgan edi. O‘zi esa kechayu kunduz ov va sayru tomoshalar bilan mashg‘ul bo‘lgan. Vazir bu holatdan foydalanib, o‘ziga yoqmagan amaldorlarni ishdan olgan, boylarning molini talagan, o‘zlarini zindonga solgan, xalqqa sitam o‘tkazgan, soliqlarni ko‘paytirgan, poraxo‘rlik avj olgan... Umuman, mamlakatda kimning go‘zal oti, yoki yaxshi qullari, mol va yerlari bo‘lsa, hammasini tortib olgan. Xalq qashshoqlashib, ovorayu sarson bo‘la boshlagan. Xazinaga esa bir tanga ham tushmay qolgan.


  Bir vaqt dushman hujum qilganda, Bahrom qo‘shinlariga hadya berib, dushmanga yubortirmoqchi bo‘lib, xazinani kirib qarasa, u bo‘m-bo‘sh bo‘lgan. Mashhur kishilar va boshqalarni surishtirsa, ular bir necha yil ilgari uy-joylarini tashlab, boshqa viloyatlarga ko‘chib ketganlar, deb javob berishgan. Lekin vazirdan qo‘rqib, hech kim aytmagan. Bahrom bir necha kun o‘z xayoli bilan band bo‘ladi. Bir kuni ko‘ngli siqilganidan ertalab biyobonlar sari yo‘l oladi. Quyosh isib, suv ichishni istab turganida uzoqda, dashtning bir chekkasida tutun chiqayotganini ko‘radi. U yerda odamlar yashasa kerak deb o‘ylab, o‘sha tomon yuradi. Yaqin kelgach, bir kulbaga va uning eshigi oldiga osib qo‘yilgan itga ko‘zi tushadi. Uy egasi mehmonni kutib oladi va bor ovqatni shoh oldiga qo‘yadi (u hali shohligini bilmas edi). Bahrom itni ko‘rsatib «bu nimani anglatadi» deb so‘raydi. U kishi javob beradi: Bu it qo‘ylarimga posbon edi. U cho‘ponga o‘xshardi, bironta ham bo‘ri bu qo‘tonga yaqin kelolmas edi. Ko‘pincha shaharga ketsam, o‘zi suruvni dashtga olib chiqib, qaytarib olib kelar edi. Bir kuni qo‘ylarimni sanab, bir nechtasini topmadim, keyinchalik yana bir necha qo‘y kam chiqdi. Bu joylarga o‘g‘ri kelganligini hech kim eslolmaydi. Hayron bo‘lib, bir kuni o‘tin terishga dashtga chiqdim. Qaytayotib ajoyib holatni ko‘rdim. Bir bo‘ri o‘tlab yurgan qo‘ylar orasiga kirib olib, bittasini yorib tashladi. It esa bo‘rining oldiga kelib, dumini likkillatib o‘tiribdi. Keyin it bilan bo‘ri juft bo‘lib bir chekkaga chiqib yotishdi (it urg‘ochi edi). Men masalaga endi tushundim. Bularning hammasi itning xiyonatidan ekan. Men itni tutib olib, qilgan xiyonati uchun osib qo‘ydim.


  Bahrom yo‘lda qaytayotib, o‘ylab-o‘ylab, oxiri, shunday xulosaga keldi. «Xalq bir galadir, vazirimiz esa cho‘pon... endi xalq ahvoli va vazirimiz qilmishlarini tekshirishimiz lozim». U saroyga kelishi bilan eng avvalo kundalik hujjatlarni talab qilib, ulardan vazirning xalqqa yomonlik qilib, sitam ko‘rsatganligini anglaydi. Bahromning esiga donolarning «kim birovga xiyonat qilsa, yalang‘och qoladi» degani to‘g‘ri ekanligiga ishonch hosil qiladi.


  Ertasi kuni shoh Bahrom qabul marosimini tashkil etadi, unga buyuk kishilar va mehtar (mayda) amaldorlar kirib keladi. Bahrom vazirga qarab deydi: Sen bizning mulkimizga shunday zarar keltirdingki, qo‘shinlarimiz zaiflashib, muhtojlikka yuz tutdi! Raiyatimizni xor qilding!... Xazina esa bo‘m-bo‘sh, xalq qashshoq bo‘libdi». Shoh farmon berib, vazirni zindonband qildi, zudlik bilan zindondagi bandilarni huzuriga olib kelishlarini buyurdi. Ularning har birlaridan nega zindonda yotganini so‘radi. Hammasi vazirdan norozi bo‘lib, nohaqlik sababini aytib berdilar. Shahar va tumanlar aholisi farmonni eshitib, saroyga adolat istab kela boshladilar...


  Shoh Bahrom xalq ahvolini, vazir zulm-sitamlarini ko‘rib, bu ishlarni chuqurroq tekshirishga qaror qildi, vazirning uyini muhrlashga buyurdi. Vazirning qog‘ozlarini tekshirganda, ularning orasida shoh Bohromga qasdi bor bir dushmanning maktubi topildi. Bahrom bu yovuzlikni ko‘rib, uning xiyonatchi ekanligiga to‘liq ishondi va vazirning butun yiqqan boyligi tortib olinib, molu dunyosi musodara qilindi. U kimlardan nima olgan bo‘lsa, egalariga qaytarib berildi. Keyin farmon chiqarib saroy darvozasi oldiga dor qurdirdi va unga vazir Rostravshanni cho‘ponning itiga o‘xshatib ostirib qo‘ydi. Uning sheriklarini ham shunday jazoladi.


  «Kimda-kim shohga qarshi chiqib, xalqqa sitam qilsa, uning ahvoli shunday bo‘ladi», deb yetti kun xalqqa jar soldirdi. Bunday siyosatdan dushmanlari qo‘rqib, mamlakatda osoyishtalik bo‘ldi. Xalq tinchlandi. Ranj azobdan qutuldi. Bundan xulosa shuki, podshoh hamisha qo‘l ostidagilar ahvolidan, qilmishidan xabardor bo‘lib, g‘ofil qolmasligi, doimo ularning ishlarini nazorat qilib borishi lozim, toki, ulardan biron bir xiyonat va gunoh nozil bo‘lmasin. Ularning gunohlariga yarasha jazo berish shartki, toki, bu boshqalarga ibrat bo‘lsin.


  18-bobda podshoning donolar va qariyalar bilan kengash (maslahat) qilishlari haqida gap boradi.


  Uyg‘oq, hushyor podshohlarda shunday odat bor ekan: ular oqsoqollar va jahon ko‘rgan kishilarni hurmat qilarkanlar. Ishbilarmon, tajribali odamlarni ehtiyotlab, har biriga martaba va mansab berar ekanlar. Zarurat tug‘ilganda, mamlakat ishlari, podsholik ahvoli, din ahli haqida ular bilan maslahat qilib, to‘g‘ri tartib tadbir bilan ish yurgizar ekanlar va shundagina murodlariga yetisharkanlar. Xulosa shuki, barcha ishlarni maslahat bilan amalga oshirish, kishining mustahkam irodasidan, oqilligi va dunyoqarashining yetukligidan dalolat beradi. Sababi, har bir kishi ma’lum bir narsa haqida ko‘proq yoki kamroq biladi. Bir kishining nazariy bilimi bo‘ladi-yu, ammo tajribada uni qo‘llamagan, boshqa kishining esa tajribasi ham, ilmi-bilimi ham yetarli bo‘ladi. Masalan, bir kishi biror dard davosini kitobdan o‘qiganu, faqat dori-darmonlar nomini biladi, xolos. Boshqa bir kishi ham shu dorilarni biladi, ham ularni tabobatda qo‘llay biladi. Yo shunday bo‘ladiki, bir kishi ko‘p safarlarda yurib, turli xil og‘ir sharoitlar chorasini biladi. Bunday odamni safar qilmagan, olam ko‘rmagan, ishning yo‘l-yo‘rig‘ini bilmaydigan kishi bilan tenglashtirib bo‘lmaydi. Shundan kelib chiqib: «har bir kishining tadbirini donolar-u qariyalar va dunyo ko‘rgan kishilar bilan hal qilish kerak», deb aytganlar.


  Donolar aytadiki, «bir kishining tadbiri bir kishichalik kuchga ega, o‘n kishining qilgan tadbiri o‘nta mard kuchiga tengdir va qancha ko‘p bo‘lsa shuncha yaxshidir» (98 bet).


  Biror kishi hazrati Payg‘ambar sallolohu alayhi vassallamdan donoroq bo‘lmagan. U chuqur bilimga ega bo‘lib, ortida bo‘layotgan ishlarni ham ko‘z oldida bo‘layotgandek ko‘rgan. Shunday fazilat va mo‘’jizalarni bilganda ham, Alloh taolo Payg‘ambarimizga buyurganki, «biron ishni qilmoqchi bo‘lsang va yo biror zarurat chiqib qolsa, o‘z yorlaring bilan mashvarat qilgin». Xulosa qilib aytadiki: «Hazratgaki mashvarat va kengash qilish Allohdan bir amr bo‘lgan ekan, sen mashvarat bilan ish tutishga majbursan». Bas, shunday ekan, agar podshoh biror ishni amalga oshirmoqchi yoki qandaydir zaruratni hal qilmoqchi bo‘lsa, u albatta dono qariyalar va ulug‘lar bilan mashvarat va kengash qilishi lozim, deyiladi.


  34-bobda yuqori lavozimdagi kishilar xato va gunoh qilganlarida jazo berish haqida maslahat beriladi.


  Hamma biladiki, birovni tarbiya qilib, ulug‘ kishi va rahbar qilib yetishtirish uchun ko‘p azob chekib, umr bo‘yi mehnat sarflash kerak. Agarda ulardan biror xato o‘tsa, uni odamlar oldida urushsalar, qilgan kamchiligi hammaga ma’lum bo‘lib, o‘zi ranjiydi va uning ko‘nglini ko‘tarish uchun ancha mehribonlik kerak bo‘ladi. Yaxshisi birov xato qilsa, boshqalarga bildirmay chetga chaqirib: «Sen xato qilding... hozir seni kechirdik, yana xato qilsang, vazifangdan olamiz, unda ayb o‘zingda bo‘ladi» deb ogohlantirish maqsadga muvofiqdir.


  Amiral mo‘minin Ali alayhissalomdan so‘rabdilarkim, qaysi kishilar mard va kurashchan hisoblanadi? U javob qilibdi: «Jahli chiqqan vaqtida o‘zini qo‘lga olgan kishi. Chunki kishi jahldan tushsa, jahl ustida qilgan ishidan pushaymon yeydi, bundan foyda yo‘q. Ulug‘ va mard kishilar jahl qilmaydi. Uning aqli g‘azabidan ustun bo‘ladi». Shu haqda ajoyib bir hikoyat keltiradi: Bir kuni Husayn bin Ali alayhissalom bir guruh sahobalari va arablar bilan boshida salla va qimmatbaho kiyimda dasturxon atrofida o‘tirib ovqatlanardi. Bir qul uning bosh tomonida turib, oldiga bir kosa ovqat qo‘ymoqchi bo‘ldi. To‘satdan kosa uning qo‘lidan tushib ketib, salla va kiyimlari ustiga to‘kildi. Jahldan Husaynning ko‘zlari yonib, uyatdan yuzlari qizarib ketdi va qulga karadi. Qul ham unga qarab, hozir jazo beradi deb qo‘rqib: «Jahldan ustun kelish odamlarni kechirishdir!» dedi.


  Husayn hazratlari yuzini artib: «Ey qul, men seni qullikdan ozod qildim. Endi mening g‘azabim va jahlimdan uzoqdasan» dedi. Bu haqiqiy mardlik nishonasi edi. Uni hayotda shunday oliyjanob bo‘lgani uchun ham hamma hurmat qilar edi.


  37-bobda xodimlarni jazolash tartiblari to‘g‘risidagina emas, xizmatchilarni qadrlash to‘g‘risida ham foydali fikrlar yuritilgan. Jumladan, shunday so‘zlar aytilgan: xizmatkorlardan birovi yaxshi va manzur ish qilsa, uni o‘z vaqtida siylab ishining natijasiga yarasha rag‘batlashtirish kerak. Gunoh qilganida ham, zarur bo‘lsa gunohiga yarasha jazo berish lozim. Shunda boshqalarning xizmatga rag‘bati ziyod bo‘lib, gunohkorlar safi ham kamayadi, ishlar esa yaxshi olib boriladi. Haqiqatdan ham bu qoidaga amal qilish foydadan holi emas. Afsuski, ba’zi rahbarlar atrofiga xushomadgo‘ylarni to‘plab olib, yaxshi xizmat qilganlarni, agar u o‘ziga yoqmasa xizmatini ko‘rmaslikka oladi, yaxshi va yomon ishlaganlarning farqiga bormaydi, bu esa ishga salbiy ta’sirini ko‘rsatadi. Shoshilib ish qilishi qodir rahbarning emas, zaiflarning ishi.


  39-bobda biron ish qilganda shoshilmaslik to‘g‘risida maslahat beriladi. Shoshilib ish qilish-qodir rahbarlarning emas, zaiflarning ishidir. Shoh yoki rahbar xodim biror xabar eshitsa yoki birovdan shubhalansa sekin buyurib, haqiqatni bilib, yolg‘onni rostdan ajratib oladi.


  Bunga shu vokeani misol keltirsa bo‘ladi: Hirot shahrida bir mashhur chol bor ekan. Ittifoqo Sulton Mahmud Hirotga kelib, istiqomat qiladi. Sultonning tog‘asi Abdurahmon o‘sha donishmand cholning ko‘rkamgina uyiga qo‘nadi. U bir kuni sultonga kelib, bu cholning bir hujrasi bor, kechayu-kunduz shu xonaga kirib, nomoz o‘qiydi. Bugun men bu xonaga kelib sharob ko‘zasi va kumushdan yasalgan butni ko‘rdim. Chol kechalari sharob ichib, butga sig‘inar ekan, deydi va o‘zi bilan u bir ko‘za may va kumush butni ham dalil sifatida olib keladi. Sulton cholni chaqirtirib kelishni buyurib, tog‘asiga debdi:


  -Sen bu so‘zlarni menga aytib sharob ko‘zasi va kumush butni ham ko‘rsatding.Men tekshirmasdan xukm chiqarmayman.Aytgin, sen yolgon gapirdingmi yo rost?


  U yolgon gapirganiga iqror bo‘libdi.Unda nega bunday nomardlik qilding, u piri olamga tuhmat qilib, joniga qasd etding, deb so‘raganda: «sen uni o‘ldirganingdan keyin uyini menga hadya qilarding» degan ekan.


  42-bobda bir kishiga ikki amal bermaslik va amallarni loyiq, pokdil odamlarga berish haqida hikoya qilinadi.


  Naql qilishlaricha, dono podshohlar va hushyor vazirlar hamma zamonlarda har bir kishiga ikki vazifani va bir amalni birdaniga ikki kishiga bermaganlar, shunda ularning ishlari hamisha tartib qoidali bo‘lib rivojlangan. Agar ikki amal bir kishiga berilsa, bir ish doimo oxirigacha bajarilmagan, yo kamchilik bilan amalga oshirilgan bo‘ladi. Sababi, bir kishi ikki amalga keragicha ko‘ngil bermaydi va tekshirganda shu amaldan ko‘p kamchilik topiladi, kishi malomatga qoladi. Lekin ikki kishiga bir amal bersalar, har biri boshqasiga tashlaydi va ishlar bajarilmay qoladi.


  Agar vazir kifoyasiz va podshoh g‘ofil bo‘lsa, bir amaldorga ikki va undan ham ko‘p amal beradilar. Shunday kishilar borki, o‘nta amal bo‘laturib, yana boshka bironta vazifani olishni istaydilar. Natijada arzirli, munosib ishbilarmon kishilar chetda qoladilar... Bu esa, davlat ishiga salbiy ta’sir ko‘rsatadi va xalqning qiynalishiga olib keladi. Ziyrak, dono podsholar e’tiqodli va ishbilarmon kishilarga vazifa berganlar, agar qabul qilmasa, majbur qilib bo‘yniga qo‘yganlar, toki amal arzimas kishining qo‘liga o‘tib ketmasin. Shunda raiyat tinch bo‘lib, podshohlik esa farog‘atda yashagan.


  Xulosa shuki, mardni pul emas, hunar va ilm ko‘tarishi kerak. Diyonatli va e’tqodli odamlar hech qachon dinni va iymonni mol-dunyoga sotmaydilar, qator-qator amalga qiziqmaydilar. Ular doimo halollikni, poklikni, elga xizmat qilishni yurt obodonligini o‘ylaydilar, yashaydilar, tinimsiz mehnat qiladilar.


  Nizomulmulk insonparvarlik, mehnatsevarlik, halollik va rostgo‘ylik haqida juda ko‘p voqealarni misollar bilan bayon etgan, bozor haqida ham o‘zining qimmatli fikrini yozib qoldirgan. Uning aytishicha, qaerda bozorda oldi-sotdi to‘g‘ri yo‘lga qo‘yilmas ekan, u yerda qonunbuzarlik, tartibsizlik, tekinxo‘rlik kuchayib ketadi. Bu esa xalq boshiga sitam keltiradi. Shuning uchun har bir shaharda tarozi va narxlarni tartibga soladigan, oldi-sotdi ishlarini yaxshi biladigan eng olim va dono kishilardan muxtasar qo‘yish, uni podshohlik va uning xizmatkorlari qo‘llab-quvvatlashlari lozim.


  Atrofdan olib kelib sotiladigan har bir molni bozorda sotish uchun va xaridorlarni aldamasliklari uchun ular ustidan qat’iy nazorat bo‘lishlari shart. Tarozi ishlari to‘g‘ri bo‘lib, amri ma’ruf va nahiy munkor qilishlari kerak. Aks holda bozorda odamlar xohlagan yo‘sinlarda savdo qiladilar, fisqu- fasod paydo bo‘ladi, tartibsizlik boshlanadi.


  Xulosa qilib shuni aytish mumkinki, Nizomulmulkning «Siyosatnoma» asarida bayon qilingan fikrlarning hammasi elning, yurtning manfaati, ularning tinchligini va farovon hayotini istab yozilgan qimmatli va kerakli, hozirgi hayotimiz uchun ham foydali bir yo‘l-yo‘riq va dasturiy hujjatdir.


  Shu jihatdan bo‘lsa kerak, kitobni o‘zbek tiliga o‘girgan muharrir Sharif Xolmurod kitob haqida qisqa taqriz berib, Nizomulmulkni ulug‘ zotlar mehri tushgan «Qilich va qalkon sohibi» deb atagan. Sababi, Nizomulmulk «Siyosatnoma» kitobida asosan davlatni boshqarish tartibi, adolatli podshohlarning vaziri va hokimlarning siyosati, ularning xalq va yurt g‘amini deb mamlakatda insof, adolat, tinchlik va farovonlik o‘rnatish haqida fikrlari, qilgan ishlari haqida juda qimmatli manbalar bayon etiladiki, buni o‘qigan har bir odam, ayniqsa, rahbariyat o‘ziga tegishli xulosalarni chiqarib olib, hayotiy ishlarda eliga, yurtiga juda katta foyda keltirishiga ishonchim komil.

